
Deur die Deputate Jeugsorg van die GKSA

PAULUS LEER VIR TIMOTEUS HOE OM DIE GEMEENTE IN TE RIG. HIERDIE BYBELSTUDIES 
LEER ONS HOE DIT VANDAG NOG OP DIE KERK VAN TOEPASSING IS. 

12 BYBELSTUDIES OOR 1 TIMOTEUS

KERK

Hallo gelowige

1 Timoteus word saam met 2 Timoteus en Titus die pastorale briewe genoem. 
Dit is briewe wat aan spesifieke mans, wat as predikers in gemeentes gedien 
het, gerig. Dié pastorale briewe fokus veral op die gesonde inrigting van die 
kerk. Ander briewe is aan gemeentes gerig en het ook kort verwysings daarna, 
maar hierdie briewe konsentreer daarop.

In hierdie Bybelstudies kyk ons na Paulus se eerste brief aan Timoteus waar 
hy by die gemeente Efese werksaam is. Paulus gee self die rede hoekom 
hy hierdie brief aan Timoteus skryf: “Ingeval my koms vertraag word, sal jy 
dus weet hoe iemand hom moet gedra in die huisgesin van God, dit is die 
gemeente van die lewende God” (1 Timoteus 3:15).  

Net soos Paulus hierdie beginsels vir Timoteus gegee het vir die gemeente 
waar hy was, is die inligting ook op ons gemeentes van toepassing. Elkeen 
van ons het ’n rol in die gemeente. In hierdie Bybelstudies sien ons wat dié 
verskillende rolle is, en hoe ons ons gawes daarin kan uitleef. 

Jy kan hierdie Bybelstudies alleen doen, in ’n groep, op ’n kamp óf saam jou 
Jeugbybelstudie. Dit is die ideale geleentheid vir jou om ’n groep bymekaar 
te kry in jou gemeente sodat julle God se skepping en sy raadsplan beter sal 
verstaan.

Ons glo en vertrou dat jy die werking van die gemeente beter sal verstaan, en 
jou rol in die huisgesin van God na jou beste vermoë sal kan uitleef. 

Die Redaksiespan
Brahm & Wilna

Voorwoord

aar is baie verskillende kerke in die wêreld. Hierdie kerke ontstaan 
gewoonlik as gevolg van meningsverskille rondom die uitleg en 

bediening van die Skrif en die sakramente. Die Protestante – so genoem omdat 
hulle geprotesteer het – het juis daaroor die Roomse Kerk probeer hervorm. Met 
die Reformasie in die 16de eeu is daar terugbeweeg na die Woord van God. 

IS EK IN DIE WARE KERK? 
Wat maak van jou kerk “’n heilige, algemene Christelike kerk” soos wat ons in 
die Apostoliese Geloofsbelydenis bely? Jy kan sien of jy in die ware kerk is deur 
die kerk aan die Bybel te meet. Onthou altyd: Christus is die hoogste gesag in 
die kerk, nie die kerkverband, enige sinodes of mens nie. 

OOR WATTER ORDEREËLINGS GAAN DIE KERKORDE? 
1. AMPTE: Die Here gee ampsdraers (die predikant, ouderlinge en diakens) in die 
plaaslike gemeente, om die gemeente met sy Woord en sakramente in waarheid 
en liefde te bedien. Lees oor die ampte in Bybelstudies 5 en 10. 
2. VERGADERINGS: Behalwe kerkraadvergaderings is daar vergaderings van 
die klassis, waar naburige kerke se predikante en ouderlinge bymekaarkom. 
Daar is ook sewe streeksinodes in die GKSA, waar die verskillende klassisse 
bymekaarkom. Vanaf elke streeksinode word predikante en ouderlinge gestuur 
om die algemene sinode by te woon, wat gewoonlik elke drie jaar gehou word.  
3. SAKRAMENTE: Die Skrif leer ons dat die sakramente na Christus wys en seëls van 
God se beloftes is. Dié sakramente is die doop en die nagmaal. 
4. TUG: Kerklike tug is ’n belangrike deel van hoe die kerk haarself by die waarheid 
hou. Dit behels dat lidmate en kerkrade oor die leer en lewe van lidmate toesig 
hou. Indien ’n lidmaat van die waarheid sou afwyk, is dit die kerk se plig om 
mekaar weer op die regte pad te bring. Lees daarvan in Bybelstudies 2 en 10. 

DIE GKSA AS ’N KERKVERBAND
Kerke wat dieselfde glo word ’n kerkverband genoem. Om hierdie eenheid 
te behou, en mekaar by die waarheid te hou, is daar ’n kerkorde. Dit is sekere 
riglyne waaraan die kerk voldoen. Die GKSA gebruik ’n aangepaste weergawe 
van die kerkorde van Dordtrecht wat in 1618-1619 opgestel is. Dit is in 1862 in 
Reddersburg die eerste keer goedgekeur, en deur latere sinodes aangepas.  

Die Gereformeerde Kerke in Suid-Afrika

Hou vas aan die 
gesonde leer

GOD IS DIE BEGINNER EN VOLEINDER VAN ONS GELOOF
Paulus begin deur te sê dat hy die brief aan Timoteus “in opdrag van God ons 
Verlosser en van Christus Jesus ons Hoop” skryf (1 Timoteus 1:1). Die mens se 
verlossing begin by God die Vader. Hy verkies en bestem dat die mens verlos 
word. Jesus Christus is ons Hoop, want ons weet dat God ook verder deur Hom 
ons finale verlossing sal bring. Jesus het ons van die dood bevry en Hy tree vir 
ons as Middelaar in. Hy is die Regter voor wie ons eendag gaan staan. Daarom 
is ons ewige bestaan in Hom geanker.

1  �Waarom het Paulus sy lesers soos in 1 Timoteus 1:1 aan sy gesag as apostel 
herinner? Lees 1 Timoteus 2:7, Galasiërs 1:10-12, Romeine 1:1-7.

P
 
 
 
aulus het Timoteus in Efese agtergelaat om die goeie stryd teen 
dwaalleraars te stry, en om die gemeente te versorg. Timoteus is 

dus die predikant in Efese. Paulus het geweet dat Timoteus ’n moeilike opdrag 
met baie verantwoordelikheid het om uit te voer. 

In hierdie eerste Bybelstudie sien ons hoe Paulus teen valse leerstellings 
waarsku. Daarteenoor leer ons van die gesonde leer, waaraan ons moet vashou, 
en wat ons help om teen die valse leer te stry. 

LEES 1 TIMOTEUS 1:1-11

1

APOSTEL: Die woord apostel beteken “gestuurde”. ’n Apostel is altyd 
namens iemand gestuur om ’n bepaalde boodskap te gee. Ons lees 
van Jesus Christus as God se Apostel van die geloof (Hebreërs 3:1). 
Jesus stuur weer apostels om die evangelie aan ander te verkondig. 

?

 � | 5  



  6 |

5  �Lees 1 Timoteus 1:4b. Hoekom sê Paulus moet ons “verdigsels en eindelose 
geslagsregisters” vermy? 

6  �Kan jy aan voorbeelde dink van vals leerstellings in ons tyd of in kerke vandag? 
Hier is ’n paar voorbeelde: Da Vinci Code, Word of Faith Movement, Israelvisie.

7  �Met watter gesindheid moet jy teen vreemde of valse leringe optree? Lees  
1 Timoteus 1:5 en Johannes 13:34-35. 

8  �Vers 4 waarsku teen twisgesprekke en vers 6 teen ’n “vrugtelose gepraat”. Hoe 
kan jy seker maak dat jy dit vermy? 

9  �Timoteus moet mense verbied om dwaalleer te versprei. Hoe spreek jou 
predikant en ouderling dwaalleer aan? Lees 2 Timoteus 4:1-5.

VERDIGSELS EN EINDELOSE GESLAGSREGISTERS
In 1 Timoteus 1:3-4 waarsku Paulus dat daar mense in Efese is wat hulself met vals 
leerstellings, wat hy “verdigsels en eindelose geslagsregisters” noem, ophou. Dié 
verdigsels word in die 1953-vertaling fabels genoem, en in die 2020-vertaling 
mites. Mites en mitologie het te make daarmee dat mense stories oor God 
uitdink. Die bron daarvan is dus nie God nie, maar die mens. Dit gaan oor wat die 
mens van God dink.

Eindelose geslagsregisters verwys moontlik na Joodse wettisisme. ’n 
Geslagsregister kon status en eer aan ’n persoon gee, afhangende van wie sy 
voorvaders was. So is sy identiteit in voorgeslagte gevestig, en nie in Jesus 
Christus nie. 

Fabels en eindelose geslagsregisters is gebruik om die Woord van God 
op ’n valse manier te vertolk en te verdraai. Dit het oordrewe klem op sekere 
leerstellings geplaas en ander geïgnoreer. Paulus skryf dat dit net aanleiding tot 
twisgesprekke gee, en nie bevorderend is vir die geloof in God nie (vers 5). 

2  �Lees 1 Timoteus 1:2. Wat beteken dit dat Timoteus Paulus se ware kind in die 
geloof is? Lees ook Handelinge 16:1-3, 1 Korintiërs 4:17 en Filippense 2:19-22.

3  �Met watter spesifieke opdrag het Paulus vir Timoteus in Efese gelaat en hoe 
moes hy dit uitvoer? Lees 1 Timoteus 1:3-4.

4  Wat is volgens vers 5 die doel van dié opdrag?

Die wet is goed
Die wet van God leer ons wat sonde is (Romeine 3:20). Wanneer ons aan die 
wet van die Here gehoorsaam is, sal die vrug van liefde in ons sigbaar wees. 
Dit is presies wat die Heilige Gees in ons wek. Ons moet die wet liefhê soos die 
psalmdigters. Soos die digter in Psalm 119:72 sê: “U wet is vir my kosbaarder as ‘n 
oorvloed van goud en silwer”.

In 1 Timoteus 1:8 lees ons dat die wet goed is, maar daar is ook ’n voorbehoud 
– die wet is net goed “as mens dit op die regte manier gebruik.” Daar is onder 
andere twee maniere waarop die wet verkeerdelik gebruik kan word:
1. Antinomianisme: Dit beteken eenvoudig “teen die wet”. Sulke mense sê dat die 
wet van die Here heeltemal irrelevant vir gelowiges vandag is.
2. Wettisisme: Daardeur word gestel dat jou regverdigmaking gebeur deur jou 
eie nakoming van die wet. 

10 Wat beteken dit as Paulus in vers 8 sê: “Maar ons weet dat die wet goed is …”

11 Vir wie is die wet bedoel? Lees 1 Timoteus 1:9-10.

GESONDE LEER (1 Timoteus 1:11): Hierdie frase kom ‘n paar keer in die 
Pastorale Briewe voor (1 Timoteus, 2 Timoteus en Titus). Dit beteken 
“handeling van onderrig”, of “om te korrigeer”, of “om akkuraat te 
wees” soos wat God in sy Woord openbaar.

12  Hoekom is die belydenisskrifte van die kerk gesonde leer? 

?

13  Beskryf in jou eie woorde wat die doel van ’n belydenisskrif is. 

WAT IS ’N BELYDENISSKRIF?
Die kerk het Belydenisskrifte om hulle te beskerm teen valse leerstellings. ’n 
Belydenisskrif is ’n formulering en samevatting van belangrike en kern aspekte 
van dit wat die Woord van God leer. In só geskrif bely die kerk wat sy as die 
waarheid glo. Die kerk mag ’n belydenisskrif aanvaar en gebruik omdat dit 
uit die Woord opgestel is en daarmee ooreenstem. ’n Belydenisskrif het geen 
Goddelike gesag nie, maar bly altyd onderworpe aan die Woord.

 SAMEVATTING

Paulus het aan Timoteus die opdrag toevertrou om teen vreemde leringe te 
stry. Vreemde leringe, of dwaalleringe soos ons dit ook ken, tas die waarheid 
van die evangelie en die eer van Christus aan. Om in die goeie stryd te kon 
volhard, moes Timoteus die gesonde leer verkondig en daaraan vashou soos 
Paulus later weer skryf (2 Timoteus 1:13). Ons voorgangers en voorouers tydens 
die Reformasie het dit ook gedoen. Dit is hoe ons besondere belydenisskrifte 
ontstaan het. Ons opdrag vandag is dieselfde as die opdrag wat Timoteus van 
Paulus ontvang het: Verkondig en hou vas aan die gesonde leer!

Algemene & besondere belydenisskrifte van die kerk
DIE ALGEMENE BELYDENISSKRIFTE
Hierdie belydenisskrifte is die Apostoliese Geloofsbelydenis (ook genoem die 
Twaalf Artikels), die Geloofsbelydenis van Nicéa, en die Geloofsbelydenis van 
Athanasius. Al drie soos ons dit vandag het verwoord die heilige, algemene 
Christelike kerk se belydenis oor die Drie-eenheid en hul werk. 

DIE APOSTOLIESE GELOOFSBELYDENIS is die oudste en dateer vanuit die eerste 
of tweede eeu n.C. Dit het oorspronklik uit die doopsformule ontstaan wat 
Jesus gegee het om mense in die Naam van die Vader, Seun en Heilige Gees te 
doop (Matteus 28:19) en is later uitgebrei en as ’n persoonlike geloofsbelydenis 
geformuleer. DIE GELOOFSBELYDENISSE VAN NICÉA EN ATHANASIUS is opgestel om die 
dwaalleer van die Arianisme wat die godheid van Christus ontken, te verwerp. Die 
Geloofsbelydenis van Nicéa is opgestel deur die eerste algemene konsilie (sinode 
of kerkvergadering) in 325 n.C. en Athanasius dateer omstreeks die 6de eeu n.C.

DIE BESONDERE BELYDENISSKRIFTE
Hierdie belydenisskrifte is die Nederlandse Geloofsbelydenis, die Heidelbergse 
Kategismus en die Dordtse Leerreëls. Dit staan ook bekend as die Drie Formuliere 
van Eenheid. Al drie vind hulle oorsprong in die tyd van die Reformasie. Die 
Rooms-Katolieke Kerk het nie meer die Woord van God suiwer bedien nie en in 
allerhande vreemde praktyke verval. Daarom is die belydenisskrifte opgestel. 

In 1561 het ds. Guido de Brès DIE NEDERLANDSE GELOOFSBELYDENIS opgestel. Twee 
jaar later in 1563 het proff. Zacharias Ursinus en Casper Olevianus DIE HEIDELBERGSE 
KATEGISMUS opgestel. DIE DORDTSE LEERREËLS het sowat 55 jaar later ontstaan. Dit is 
tydens die Sinode van Dordrecht in 1618-1619 opgestel om die uitverkiesingsleer 
te verdedig teen die dwaalleringe van die Remonstrante.

  8 |

14  �Hoeveel maak jou gemeente en jyself van die besondere belydenisskrifte  
gebruik? Dink jy dis nog vir ons vandag relevant?

ie apostel Paulus gaan in hierdie gedeelte voort om Timoteus, 
die jong prediker in Efese, te onderrig en te bemoedig. In hierdie 

gedeelte staan die kern van die evangelie. Dit sou verseker geloofsharte warm 
gemaak het: “Dit is ’n betroubare woord en werd om ten volle aangeneem te 
word, dat Christus Jesus in die wêreld gekom het om sondaars te red ...”  
(1 Timoteus 1:15; 1953-vertaling).

My persoonlike belydenis

LEES 1 TIMOTEUS 1:12-202

WAT LEER ONS VAN PAULUS WAT HOMSELF AS DIE GROOTSTE SONDAAR BESKOU?
In 1 Timoteus 1:15 noem Paulus homself die grootste sondaar. Die woord vir 
grootste kom van die Griekse term protos, en beteken die eerste, voorste of 
grootste. Die interessante hier is dat Paulus nie die verlede tyd gebruik nie: Hy 
sê nie dat hy die grootste sondaar was nie, maar dat hy dit steeds is. 

In hierdie tyd het hy al ongeveer dertig jaar gelede tot bekering gekom 
nadat hy die kerk van die Here wreed vervolg het. En hoewel hy deur die 
genade van God tot bekering gekom het, beleef hy dat hy steeds in homself 

1  �Hoekom noem Paulus homself die heel grootste sondaar? Lees 1 Timoteus 1:13, 
Handelinge 9:1-2, Handelinge 26:9-10, en Galasiërs 1:13-16.

2  Sal jy jouself ook as die heel grootste sondaar beskou? Lees Jakobus 2:10-11.

BETROUBARE WOORD: Paulus beklemtoon in 1 Timoteus 1:15 dat ons die 
evangelie – dat Jesus Christus gekom het om sondaars te red – kan 
glo, deur dit ’n “betroubare woord” te noem. Hierdie frase kom ’n 
paar keer in die Pastorale Briewe voor en nêrens anders in Paulus se 
sendbriewe of in die Nuwe Testament nie. 

?

WAT IS ’N ATTESTAAT?
’n Attestaat is getuienis wat een gemeente (deur die kerkraad) aan ’n ander 
gemeente gee oor ’n lidmaat se leer en lewe. Die woord attestaat beteken 
getuienis. Dit is afkomstig van Latyn en afgelei van ’n woord wat beteken 
“om te bewys of te bevestig”. Indien ’n lidmaat van een gemeente na ’n ander 
vertrek, moet hulle ’n attestaat aanvra om vir die nuwe gemeente te gee.

Die begronding vir ’n attestaat kom uit die Ou Testament waar twee 
getuies die waarheid moes bevestig, asook uit die Nuwe Testament waar 
Paulus van aanbevelingsbriewe praat (2 Korintiërs 3:1-2). In daardie tyd was 
daar baie valse predikers. Wanneer ’n sendeling by ’n nuwe plek aankom kon 
hulle ’n aanbevelingsbrief wys sodat mense sou weet dat dit ’n prediker van ’n 
bepaalde plek met ’n behoorlike mandaat is wat hulle nie sal mislei nie. 

5  Ons moet ons geloof met ander deel. Skryf in jou eie woorde neer wat jy glo. 

6  Hoe dink jy sou Paulus se getuienis van sy verlossing Timoteus bemoedig het?

7  ���Hoe gee Paulus se getuienis aan jou bemoediging om die evangelie aan ander 
te verkondig, en te help groei in die geloof?

BELYDENIS VAN GELOOF: Belydenis van geloof is ’n verklaring dat ek 
wedergebore is en deel geword het van die verlossing van Jesus 
Christus, want ek glo. Dit wat God by my doop aan my belowe het, 
het die Heilige Gees in my gewerk sodat ek openlik kan verklaar dat 
God my deel gemaak het van sy verbond.

3  ��Lees 1 Timoteus 1:14. Op grond van wat is Paulus verlos? Op grond van wat is  
jy verlos? 

4  Waarom vertel Paulus van sy geloof in 1 Timoteus 1:15-16?

?

’n groot sondaar is.  In 1 Korintiërs 15:9-10 lees ons dat hy homself as “die 
geringste van die apostels” sien, en dan weereens God se genade beklemtoon: 
“Maar deur die genade van God is ek wat ek is.”  

Dit is wat ons hieruit kan leer – dat ons soos Paulus nie ons sonde uit die 
oog moet verloor nie. Elkeen van ons moet onsself as die grootste sondaar sien. 
Ons is elke dag net so afhanklik van God se genade as die dag voor dit. 

  10 |



 � | 11  

’N ONDERDRUKTE GEWETE IS SOOS SKIPBREUK LY
Paulus sê in 1 Timoteus 1:19 dat sommige mense wat hul gewete onderdruk 
het se geloof skipbreuk gely het. Dit was ’n bekende voorbeeld in daardie tyd. 
Skepe kon maklik vernietig of verniel word deur die elemente en ander gevare. 
’n Skip is altyd met ’n doel op die oop see. Maar wanneer dit breek en nie 
reggemaak kan word nie, is dit nêrens meer op pad nie. Dié skip verloor dan sy 
doel. Wanneer jy jou gewete onderdruk en nie jou sonde raaksien nie, verloor jy 
ook jou doel in die lewe, en kan so jou geloof vernietig. 

12  Wat is die goeie stryd waarna Paulus in 1 Timoteus 1:18 verwys?

13  �In vers 19 beveel Paulus dat Timoteus aan die geloof moet vashou.  Hoe hou 
jy aan die geloof vas?

14  �Paulus beveel in vers 19 dat Timoteus ’n goeie gewete hou. Hoekom dink jy is 
dit belangrik? Watter rol speel ’n goeie gewete in die uitleef van jou geloof?

PROFESIEË OOR TIMOTEUS UITGESPREEK
Paulus gee Timoteus ’n opdrag en sê dit is: “in ooreenstemming met die 
profesieë wat vroeër oor jou uitgespreek is” (1 Timoteus 1:18). Dit is nie presies 
seker waarvan Paulus hier praat nie. Maar ons kry ook verwysings daarna in 
1 Timoteus 4:14 en 2 Timoteus 1:6. Ons lees daar van die handoplegging in 
Timoteus se lewe as bevestiging dat hy afgesonder word vir bediening. Dit 
bevestig dat dit die Here se wil is dat hy die Woord moet bedien en dit is die 
profesie wat oor hom uitgespreek word.

8  Waarom behoort jy aan ’n gemeente en neem jy in die erediens deel?

9  Reageer op dié stelling: “Lidmaatskap impliseer betrokkenheid.”

10  �In vers 17 besing Paulus God se lof. Wat sal die rede hiervoor wees? Wat word 
hier van God openbaar?

11  �Hoe moet jou lewe van God se verlossing getuig?

’n Attestaat is dus nie net ’n bewys van lidmaatskap nie, dit is ’n getuigskrif. 
Dit getuig dat jy ’n dankbare kind van die Almagtige is wat jou saam sy ander 
kinders wil verenig.

Die kern van die evangelie is dat Jesus Christus in die wêreld gekom het om 
sondaars te verlos. Vir gelowiges sal dit nooit soos ou nuus voel nie, maar altyd 
Goeie Nuus bly! Vir Paulus was dit verseker so. As hy terugdink aan sy lewe 
en hoe Christus sy lewe verander het, word dit ’n persoonlike belydenis! Die 
heel grootste sondaar wat verlos is, is ook deur God bekragtig en betroubaar 
geag om in sy diens te staan. Ons het nou gelees van Paulus se persoonlike 
belydenis. Jou persoonlike belydenis moet ook in dade van liefde en 
diensbaarheid gesien word. 

16  �Bespreek wat gebeur as die tug nie in die gemeente toegepas word nie. 

HOEKOM WORD DIE TUG TOEGEPAS?
Die doel van tug is hoegenaamd nie om ’n lidmaat weg te jaag, of te straf, of te 
laat boet vir sy of haar sondes nie, maar om hulle tot God te bekeer. Die tug is ’n 
liefdesdaad wat mense terugbring na God. 

In 1 Timoteus 1:20 praat Paulus van onder andere twee mans, Himeneus en 
Aleksander, “wat ek aan die Satan oorgegee het”. Dit beteken dat Paulus die tug 
op hulle toegepas het. Meer spesifiek, die tug is tot op so punt toegepas dat 
die twee manne uit die gemeente verwyder is. 

Dit gaan nie oor hulle siele wat nou aan die Satan verkoop is of behoort 
nie. Die Satan is nie in beheer van die ewige bestemming van mense nie. Die 
oorgee aan die satan gaan “om sy sondige aard te vernietig, sodat sy gees op 
die dag van die Here verlos mag word” (1 Korintiërs 5:5). Ons glo en bely dat 
alle mense gesondig het en die ewige dood verdien, maar dat God in genade 
alleen sommige verlos. 

Waaroor dit hier gaan is dat die Satan mag het om ’n negatiewe invloed op 
die manne uit te oefen. Om die manne aan die satan oor te gee, laat hulle besef 
waar hulle sonder Christus is. Hulle besef dat hulle buite die kerk/koninkryk 
gekom het. Die doel is dat Himeneus en Aleksander hulle moet bekeer en 
sodat “hulle kan leer om God nie te laster nie” (1 Timoteus 1:20). 

15  �Wat beteken dit dat Himeneus en Aleksander volgens vers 20 “aan die Satan 
oorgegee” is?

LEES 1 TIMOTEUS 2:1-8

DIE INHOUD VAN ONS GEBEDE
1 Timoteus 2:1 gee verskillende woorde vir gebed, wat verwys na verskillende 
goed waarvoor ons bid. Ons sien hierin dat gebed nie oor myself gaan nie, maar 
oor ’n verlange en hart vir ander. Die 1983-vertaling het hierdie drie woorde 
soos onder, terwyl die 1953- en 2020-vertalings ook die woord “gebede” byvoeg.
1. SMEKINGE: ’n Gevoel van diep geestelike behoefte; om met dringendheid vir 
God te vra om vir alle mense in hulle nood uitkoms te gee. 
2. VOORBIDDING: Om namens iemand anders te bid. Dit gaan daaroor om iemand 
anders se behoeftes en belange voor God te bring.
3. DANKSEGGINGE: Om in jou gebede dankie te sê en dankbaar te wees vir wat 
God in jou lewe en ander mense se lewens doen. 

Bid vir die verlossing 
van almal

?
IN DIE EERSTE PLEK (1 Timoteus 2:1): Dit verwys nie na die eerste item 
op ’n lys nie, dit is ’n verwysing na die belangrikheid van gebed. 
Paulus begin sy rede oor hoe ’n kerk moet funksioneer met gebed. ’n 
Kerk moet toegewy wees aan gebed waar die gemeente saam is, nie 
net elkeen apart nie.

1  Noem die verskillende maniere waarop ons moet bid volgens 1 Timoteus 2:1. 

G
 
 
 
ebed is hoe ons met God praat. Ons Here Jesus het Homself 
baie keer afgesonder om tyd in gebed te spandeer (Markus 1:35, 

Matteus 14:23). Tyd in die Woord, en tyd in gebed kenmerk ons verhouding met 
God. Deur net Bybel te lees, sonder gebed, kan jy nie ’n behoorlike verhouding 
met die God van die Bybel opbou nie. Ons sien ook in hierdie gedeelte dat ons 
nie net op ons eie en vir onsself moet bid nie, maar dat ons opdrag is om saam 
as gemeente vir almal op aarde te bid. 

3

?
RUSTIGE EN STIL LEWE: Hierdie lewe wat vers 2 beskryf beteken nie 
dat alles goed sal gaan wanneer ons daarvoor bid nie. Dit beskryf 
’n lewe waar ons vrede en kalmte in ons harte het oor wie God is, 
en gehoorsaam aan Hom ons geloof uitleef. Ons bid vir ’n lewe en 
samelewing waar God vereer kan word, en waar die kerk sy werk 
mag doen sonder om deur die owerhede verhinder te word. 

2  Vir wie moet ons volgens vers 1 en 2 bid?

3  Hoekom moet ons volgens vers 2 vir die regering bid?

4  Vers 2 sê jy moet ook bid vir “almal wat gesag uitoefen”. Wie is dit?

GOD, ONS VERLOSSER: Dit is die tweede keer dat Paulus God ons 
Verlosser noem. Hy het dit ook in die heel eerste vers van die brief 
genoem. Wat hy doen is om die mens se heilsorde (die orde hoe God 
die mens verlos) kortliks saam te vat. Die verlossing van die mens 
begin by God die Vader. God verkies en bestem dat die mens verlos 
word. Hy is dus die Bron van daardie verlossing van die mens.

?

5  Lees weer verse 3 tot 5. Hoekom sou jy sê moet jy vir almal bid?

6  Tot watter waarheid moet mense volgens verse 5-6 kom?

DIE BOODSKAP VAN REDDING IS VIR ALMAL 
1 Timoteus 2:4 sê dat God wil hê “dat alle mense verlos word en tot kennis van 
die waarheid kom”. Almal op aarde sal nie gered word nie, maar God wil hê alle 
mense moet die boodskap van verlossing hoor. Dié boodskap is vir mense uit 
alle kulture, tale en volke. Daarom bid ons vir alle mense om tot kennis van Jesus 
Christus te kom om sodoende verlos te kan word. Behalwe om te bid dat almal 
die boodskap sal hoor, moet ons ook die boodskap verkondig (Matteus 28:18-20). 

DIE WYSE WAAROP GEBID MOET WORD
1. LIGGAAMSHOUDING: Die Bybel het nie net een voorskrif vir gebedshouding nie. 
Ons lees van mense wat buig en bid, kniel en bid, neerval op hul gesigte, staan 
en bid, en bid met hande omhoog (Lukas 22:41; Numeri 16:22; Nehemia 9:5 en 
Psalm 134:1-2). Ons liggaamshouding wys dat ons ons voor God verootmoedig. 

7  �Wat leer vers 8 vir mans oor hoe hulle moet bid?

HEILIGE HANDE: In die 1983-vertaling staan “hande omhoog”. Dit wys 
terug na die Ou Testament, waar die Joodse praktyk was om onder 
andere tydens gebed die hande omhoog te hou (vergelyk Psalm 
63:5 en 134:2). Psalm 24:4 praat van iemand met “rein hande”. Dit het 
daaroor gegaan om rein te wees voor God. Ons kan nie aanhou in 
sonde leef en ook God aanbid nie. Jy moet van sonde afstand doen 
en jou vir die Here afsonder. Dit is soos Jakobus 4:8 sê: “Was julle 
hande, sondaars, en reinig julle harte, huigelaars.”

?

8  �Wat leer 1 Petrus 4:7 jou oor die gesindheid waarmee ons bid? 

GEBED IN DIE EREDIENS
Tydens die erediens gaan die predikant ons twee keer voor in gebed. Een 
gebed is voor die Skriflesing en preek, en een gebed is na dit. Voor die tyd bid 
ons dat God ons harte ontvanklik maak vir wat ons gaan hoor, en na die tyd 
dank ons God dat Hy Homself aan ons bekend gemaak het.

 SAMEVATTING

1 Timoteus 2:1-8 leer vir ons hoe belangrik gebed is, die gesindheid waarmee 
ons moet bid, en watter kenmerke daar in ons gebedslewe moet wees. Paulus 
praat nie net oor gebed in die algemeen nie, maar oor die rol wat gebed in 
die verlossing van alle mense speel. Ons moet bid dat almal op aarde die 
boodskap van verlossing sal hoor, en daarop antwoord. 

9  Wat het jy geleer oor die kenmerke wat daar in jou gebedslewe moet wees? 

10  �Watter van die kenmerke van gebed wat Paulus in 1 Timoteus 2:1-8 beskryf 
sien ons in Kolossense 1:3; 2 Tessalonissense 3:1 en Efesiërs 3:14-19?

11  �Reflekteer in die lig van 1 Timoteus 2:1-8 hoe graag jy wil hê dat ander gered 
moet word. Maak ’n gebedslys vir spesifieke mense waarvoor jy kan bid.

2. GESINDHEID: Belangriker as die postuur wat ons tydens gebed inneem is die 
gesindheid waarmee ons bid. Paulus sê hier mans moet sonder woede en rusie 
bid. Ons kan nie saam bid en saam aan God se plan van verlossing werk as 
ons nie in vrede met mekaar lewe nie. Jy moet met ’n skoon gewete bid, “met 
smeking, voorbidding en danksegging” (1 Timoteus 2:1). 

P
 
 
 
aulus gaan in hierdie gedeelte voort om vir Timoteus aan te dui 
op watter wyse God wil hê ’n gemeente moet funksioneer. Hierdie 

gedeelte beskryf die rol wat vrouens in die gemeente het. 1 Timoteus 2:8 dui 
dat gelowiges hul rolle op elke plek sal uitleef, wat dan sal wees elke keer 
wanneer die gemeente saam kom om in die erediens te aanbid. ‘n Vrou se rol in 
die geloofsfamilie is van so aard dat sy haarself stilweg laat onderrig terwyl sy 
goeie werke wil doen en die Here aanbid. 

Die rol van die vrou 
IN DIE GEMEENTE

1  �Lees 1 Timoteus 2:9. Wat is die drie woorde wat beskryf hoe ’n vrou se kleredrag 
moet wees?

2  �Wat beteken dit dat vroue ook in hul kleredrag waardig moet wees? Mag ’n vrou 
dan glad nie haarself uiterlik versier nie? Lees Esegiël 16:8-19 en Hooglied 1:8-11.

3  Beskryf behoorlike kleredrag in jou eie woorde. 

HAARKAPSELS: Vlegsels in die 1933-vertaling. Dit was nie soos vandag 
se eenvoudige vleg van hare nie. In daardie dae het die vroue hul 
hare met goue linte deurvleg.

’N VROU SE KLEREDRAG
Dit blyk dat daar vrouens in die gemeente van Efese was wat hulle rykdom in 
hulle kleredrag wou beklemtoon en die aandag op hulself gerig het, in plaas 
van om hul aandag op God te vestig. Paulus sê dat ’n vrou wat die Here aanbid 
se innerlike hartsgesindheid van aanbidding ook in uiterlike kleredrag sigbaar 
sal wees. Dit beteken dus nie dat vroue nie mooi mag aantrek vir kerk nie!

?

LEES 1 TIMOTEUS 2:9-15

4

Die rol van die vrou 
IN DIE GEMEENTE

4  �Aan watter goeie gesindheid of kriteria kan ’n vrou toets of haar uiterlike 
versiering gepas is of nie? (1 Timoteus 2:10) 

5  �Wat beteken dit dat vroue hulself met goeie werke moet versier volgens vers 10?

GOEIE WERKE: Dit is die vrug van bekering en is net deur God se 
genade moontlik. Goeie werke kan jou nie opsigself red nie, maar as 
jy opreg in jou geloof is sal dit in jou dade wys, en sal goeie werke in 
jou lewe sigbaar wees. 

6  Wat het 1 Timoteus 2:11-12 en 1 Korintiërs 14:34-35 in gemeen?

STIL: Stil wees is nie ’n totale verbod op praat nie. Dit dui op ‘n gees 
wat gewillig is om te leer en nie rebelleer nie. Die vrou wat stil is 
plaas haar hele lewe onder die gesag van God se Woord.  

’N VROU MOET STILWEG ONDERRIG WORD
Die fokus val in vers 11 daarop dat die rol as vrou in die gemeente is om soos 
’n dissipel van Jesus soveel as moontlik van die Here en sy goedheid te wil leer. 
’n Vrou moet leer met die gesindheid dat die evangelie van Christus haar hele 
lewe kenmerk. Dit gaan daaroor om nie valse leer te duld nie, maar slegs deur 
die waarheid onderrig te word.

?

?

WAT BETEKEN DIT DAT DIE VROU NIE MAG ONDERRIG GEE OF REGEER NIE?
1 Timoteus 3:11-12 is verse wat dikwels twis veroorsaak. Dit gaan daaroor dat 
die vrou haarself moet laat leer, onderdanig moet wees, en nie onderrig gee 
of regeer nie. Hierdie word dikwels verkeerdelik as die onderdrukking van die 
vrou in die kerk gesien. Dit is nie die bedoeling van hierdie verse nie. Paulus 
praat hier van lering tydens die gemeente se byeenkomste, en kerkregering. 
1. DIE VROU MAG NIE ONDERRIG GEE NIE
In vers 12 wys onderrig op ’n amptelike rol in die gemeente. Die taak om die 
gemeente as ’n ouderling of herder te onderrig was dus net vir Timoteus en die 
ouderling bedoel en nie vir vrouens nie (1 Timoteus 3:2 en 4:11). ’n Vrou mag 
nie in die gemeente geleer het nie, maar moet gewillig wees om te leer. 

DIE VROU SE ROL TEN OPSIGTE VAN ONDERRIG
Alhoewel die opdrag is dat die vrou nie in die samekomste van die gemeente ’n 
ouderling mag wees, en daarom nie onderrig in die erediens mag gee nie, mag 
die vrou steeds op ander plekke verkondig. 

Daar is Skrifgedeeltes wat noem dat vroue wel bid of profeteer. Onthou 
daar is talle voorbeelde en geleenthede vir vroue om ander te leer en te 
evangeliseer. Voorbeelde hiervan in die Bybel is Priscilla wat saam haar man 
Akwilla vir Apollos geleer het (Handelinge 18:2-3), en die opdrag aan ouer 
vroue om die jonger vroue te leer (Titus 2). 

Timoteus self is deur sy ouma en ma die Skrif geleer (2 Timoteus 1:5 en 
3:15). Dit is duidelik in sy briewe dat Paulus hierdie onderrig hoog geag het. 

Verder sê Paulus niks teen die onderrig wat vrouens aan kinders gee nie, 

7  �Is daar voorbeelde van plekke waar vrouens leer? Lees Handelinge 19:19-28 en 
skryf wat die vrou gedoen het. Gee ook die rede vir haar optrede. 

8  �Watter rol het vrouens in die vroeë kerk gespeel as jy na die volgende Skrifgedeeltes 
kyk? Lees Romeine 16:1-15; Filippense 4:2 en 3, en Handelinge 16:14-17. 

9  �As jy Titus 2:3-5 lees dan sien jy dat vrouens binne die geloofsgemeenskap 
sekere goed nie moet doen nie; wat is dit? Hoekom moet ouer vrouens jonger 
vrouens onderrig?

10  �1 Timoteus 5:3-4; 9-10 leer hoe ’n godvresende weduwee geleef het voordat 
sy haar man verloor het. 

	 a  �Watter dinge het hierdie godvresende vrouens gedoen voordat hulle 
mans dood was?

	 b  Wat leer dit jou oor die rol van vrouens in die gemeente?

  18 |

2. DIE VROU MAG NIE GESAG UITOEFEN NIE
Die gesag dui op ’n rol waar gesag uitgeoefen word om oor ander te heers. 

As die woord gesag in ’n positiewe betekenis verstaan word dui dit daarop dat 
’n vrou nie ’n rol moet inneem waar sy gesagvol oor ander mans onderrig gee 
nie. In die negatiewe sin van die woord behoort vrouens nie op ’n dominerende 
en afdwingbare manier ’n rol van gesagvolle onderrig oor mans in te neem nie. 

Die rede hoekom sy nie gesag oor ’n man moet uitoefen nie word deur 
Paulus in die gedeelte self aangedui uit die skeppingsorde, waar God aan man 
en vrou elkeen ’n plek en rol gegee het, en hulle dit moet eerbiedig.

MAN EN VROU IS IN GELYKHEID GESKEP, MAAR VERSKILLEND
Ons lees in Genesis 1:27 dat God nie die vrou ondergeskik aan die man 
gemaak het nie, maar gelyk aan hom. Adam en Eva het ’n gelyke rol en 
verantwoordelikheid waar God hulle as rentmeesters verklaar (Genesis 1:28). 
Maar, ons sien ook van die begin af dat Adam en Eva van mekaar verskil. 
Wanneer God die straf in Genesis 3 uitdeel, hanteer hy Adam en Eva gelyk, 
maar Hy gee vir elkeen ’n straf wat konsentreer op wat elkeen, man en vrou, 
verskillend maak.

SKEPPINGSORDE: Dit dui op die volgorde waarop God die skepping 
gemaak het, en dat hierdie orde gevolg moet word om God daardeur 
te verheerlik. Paulus grond die rol van vroue in die skeppingsorde. 

11  �Watter twee redes gee Paulus in verse 13 en 14 oor hoekom vroue nie gesag 
mag uitoefen nie?

12  �Wat leer die volgende Skrifgedeeltes jou oor mans en vrouens wat gelyk is 
aan mekaar? Lees Genesis 1:27 en Eksodus 20:12. 

?

PAULUS MOTIVEER DIE ROL VAN MAN EN VROU UIT DIE SKEPPINGSORDE
Paulus maak onderskeid tussen mans en vroue op grond van die feit dat Adam 
eerste geskape is. In die skeppingsverhaal in Genesis 1, hoor ons dat die aarde 
woes en leeg is. Die Here orden dan in drie dae die skepping en in die volgende 
drie dae vul Hy daardie ruimte diensooreenkomstig met skepsels (byvoorbeeld 
dag 2 is die gewelf en water en dan dag 5 voëls en visse). 

Die Here benoem ook net dinge op dae 1 tot 3, maar niks op dae 4 tot 6 
nie. As iets in die Ou Testament benoem is, beteken dit om gesag daaroor uit te 
oefen. Dan maak die Here die twee geslagte na sy beeld om na te doen wat Hy 
doen. Elkeen het ’n spesifieke rol om te vervul. Adam se primêre rol as beeld van 
God is om te orden en te benoem (gesag uitoefen), soos God op dae 1, 2 en 3. 
Daarom word die diere en die vrou ook na hom toe gebring om te benoem. Die 
vrou se primêre rol as beeld van God is om vol te maak, soos God ook op dae 4, 
5 en 6 gedoen het. Daarom sê Paulus dat dit in die man se skeppingsrol val (soos 
God die eerste drie dae gedoen het) om gesag uit te oefen.

soos katkisasie. In ’n huishouding, sou dit gebeur dat ’n vrou voor haar man tot 
bekering kom, moet hom leer wat die Here in die Woord vra.  Daar is dus baie 
geleenthede vir vroue om die Woord te leer. Hulle mag ook teologie studeer. 

VERLOSSING VAN DIE VROU
1 Timoteus 2:15 kan dit laat klink asof om geboorte te gee of ’n moeder te wees 
die voorwaarde vir verlossing is. Paulus sê egter dat ’n vrou, te midde van die 
vloek om met pyn kinders in die wêreld te bring, verlos word (Genesis 3:16). ’n 
Vrou sal gered word deur haar rol as vrou in hierdie wêreld uit te leef. Sy moet 
‘n vrou wees wat in die waarheid onderrig is en die Here aanbid. Vers 15 gee 
nog karaktereienskappe wat die vrou moet hê: Sy moet aanhou glo, vir ander 
mense lief wees, en haarself aan die Here toewy terwyl sy nederig is. ’n Vrou word 
dus nie deur geloof en nog iets gered nie, maar deur ware geloof wat in dade 
oorgaan.

 SAMEVATTING

1 Timoteus 2:9-15 leer dat God aan vrouens ’n besondere rol in die 
geloofsfamilie gegee het. Titus 2:3-5 en 1 Timoteus 5:3-4 en 9 gee ook meer 
duidelikheid oor vrouens se rol in die gemeente. Vrouens is na die beeld van 
God geskep en is gelyk aan mans. Hulle rol behels om graag hulself te laat 
onderrig om soveel as moontlik van die waarheid te leer. Hulle moet dit doen 
terwyl hulle die rol wat God aan mans gegee het om te onderrig eerbiedig. 
Vrouens moet daarna streef om die gesindheid van ’n hart wat God wil eer, en 
goeie werke volgens God se waarheid, te wys. 

14  �Beskryf in jou eie woorde die rol van ’n vrou in die gemeente na aanleiding 
van hierdie gedeelte.

ADAM EN EVA SE ROLLE DRAAI OM
Die Here het Adam eerste geskape en die opdrag gegee om nie van die 
vrug van die boom te eet nie. Hy moes dit ook aan Eva leer en so aan God 
gehoorsaam wees. Met die sondeval het Adam en Eva se rolle omgedraai. Die 
Satan het Eva verlei. Sy het vir Adam vertel, en saam is hulle ongehoorsaam aan 
God. Albei het gesondig, maar net Eva is verlei. Paulus motiveer so dat vrouens 
nie so leiding neem dat sy gesag oor mans in die gemeente uitoefen nie.

13 Hoekom dink jy verwys Paulus in 1 Timoteus 2:14 na Eva wat haar laat verlei het? 

LEES 1 TIMOTEUS 3:1-13

WAT IS ’N AMP?
Christus is die hoof van die kerk en Hy regeer dit deur sy Woord en Gees. Hy 
doen dit deur mense in ampte, oftewel posisies, aan te stel wat die kerk kan 
regeer en bedien. Daar is twee ampte; naamlik ouderlinge en diakens. ’n 
Predikant is niks anders as ‘n ouderling wat die spesifieke taak het om te leer en 
onderrig nie. Die Heilige Gees werk in mense se lewens en gee vir elkeen sekere 
gawes. Dit is hierdie Godgegewe gawes wat sekere mense in staat stel om in 
die ampte te kan dien.

1  Wat is die twee ampte wat in die kerk ingestel is? Lees vers 1 Timoteus 3:2 en 8. 

2  Hoekom is daar meer as een amp ingestel? Sien Handelinge 6:1-6. 

D
 
 
 
ie kerk is waar gelowiges in die Naam van die Here bymekaarkom 
en Hom daar aanbid. Christus is die Hoof van die kerk en ons as 

gelowiges/gemeentelede is die liggaam. Hierdie gemeenskap van gelowiges 
moet dan ook die kerk inrig soos wat Christus ons in die Bybel beveel om te 
doen. Hy het ampte in sy kerk ingestel om die kerk te bedien en te regeer soos 
Hy wil. In hierdie gedeelte kyk ons na die ampte wat Hy ingestel het om sy kerk 
te regeer. 

Ampsdraers in die gemeente

3  �Paulus sê dat iemand wat ’n ouderling wil wees ’n voortreflike werk begeer. Wat 
verstaan jy onder die woorde “voortreflike werk”? 

?
VOORTREFLIKE WERK: 1 Timoteus 3:1 noem dat dit ’n voortreflike werk 
is om ’n ouderling te wees. Alhoewel daar hoë vereistes is om ’n 
ouderling te wees, is dit ’n vervullende werk omdat jy vir die Here in 
sy kerk werk.

5

ONBERISPELIK (vers 2): Dit beteken om bo enige verdenking te wees. 
Die woord verwys daarna “om nie vasgevang te word nie”. Dit beskryf 
’n persoon van so aard dat niemand ’n rede kan kry om ’n saak van 
ongeskiktheid teen hom kan bring nie. Hiermee word daar nie 
bedoel dat die persoon sonder sonde is nie. Almal het sonde. Maar 
iemand wat ’n ouderling wil wees moet ’n goeie mens wees, met ’n 
goeie reputasie onder die gelowiges en die ongelowiges. Baie van 
die eienskappe wat ’n ouderling moet hê, wat in 1 Timoteus 3:2-3 
gelys word, kan onder die woord “onberispelik” saamgevat word. 

?

5  �Watter eienskappe moet ’n ouderling hê? Lees 1 Timoteus 3:2-4.

OUDERLING: ’n Ouderling is ’n geestelike leier wat die plaaslike 
kerk versorg, wat toesig hou oor Woordverkondiging, en wat die 
gemeente lei. ?

’N OUDERLING MOET ’N GOEIE VOORBEELD WEES
’n Ouderling moet wys hoe die gemeente moet lewe, en moet daarom lewe 
soos die Skrif leer. Hy kan nie vir die gemeente sê hoe om te lewe, en dit dan 
self nie doen nie. Hierdie verwys nie net na sy doen en late in die kerklike lewe 
nie, maar na hoe hy optree in elke sfeer van die lewe; met sy gesin, by die werk, 
en met sy vriende. Daar is ook ’n belangrike vereiste vir ouderlinge en diakens 
om die “man van een vrou” te wees.

4  �Beskryf in jou eie woorde wat ’n ouderling in die gemeente doen.

6  Hoekom moet ’n ouderling sy eie huisgesin goed kan beheer? (vers 5)

VERSKILLENDE BENAMINGS VIR OUDERLINGE
Ons sien verskillende woorde vir ouderlinge in die verskeie boeke in die Nuwe 
Testament en die verskillende vertalings. Daar is die Griekse woord presbuteros 
wat ’n bejaarde beteken. Daar is ook die woord episkopos wat as opsiener 
vertaal word. Dit verwys na iemand wat gesag het en oor ander regeer, maar 
dié twee woorde verwys na dieselfde amp. 1 Timoteus 3 gebruik “opsiener” 
in die 1933- en 2020-vertalings, maar in die 1983-vertaling en in 1 Timoteus 
5 verwys Paulus na ouderlinge. Titus gebruik ook die woord opsiener, terwyl 
Petrus weer van ouderlinge en van herders praat (1 Petrus 5). Die woord 
opsieners word interessant genoeg in die KJV as biskop vertaal.

7  �Hoekom moet jy al ’n ruk lank ’n gelowige wees, voordat jy ’n ouderling word? 
Lees vers 6b. 

WAT DOEN ’N OUDERLING?
Dis nie net 1 Timoteus wat ons van die werk van ouderlinge vertel nie, maar 
baie van die boeke van die Nuwe Testament. Hier is ’n lys van wat ouderlinge 
moet doen: ’n Ouderling lei die kerk (1 Timoteus 5:17; Titus 1:7; 1 Petrus 5:1–2), 
leer en verkondig die Woord (1 Timoteus 3:2; 2 Timoteus 4:2; Titus 1:9), beskerm 
die kerk teen valse leraars (Handelinge 20:17, 28–31), vermaan en bemoedig 
die gelowiges met die evangelie (1 Timoteus 4:13; 2 Timoteus 3:13–17; Titus 
1:9), besoek die siekes en gaan voor in gebede (Jakobus 5:14; Handelinge 6:4).

MAN VAN EEN VROU (vers 2): Die Grieks beskryf die ouderling letterlik as 
‘n “eenvrou soort man”. Paulus se bedoeling is nie om hier te sê dat 
’n ouderling getroud moet wees met een vrou nie. Dit sal nie net 
ongetroudes diskwalifiseer nie, maar ook wewenaars, en vir Paulus 
self. Hy was nooit getroud nie. Die bedoeling is dus om die eienskap 
van getrouheid te bevestig wat sigbaar sal wees aan sy vrou.

?

OUDERLING VS DIAKEN
Gaan lees gerus weer deur die eienskappe wat ouderlinge en diakens moet 
hê. Dis interessant om te sien dat, hoewel hul take verskil, die eienskappe 
naastenby identies is. Dis belangrik om te onthou dat daar nie ’n hiërargie 
in die kerk is nie. Niemand is hoër of het meer gesag as die ander nie, want 
onthou: Jesus Christus alleen is die Hoof en Hy regeer deur sy Woord.

DIAKEN: Diaken beteken dienaar. Hierdie amp is ingestel om toe te 
sien dat die gemeentelede fisies versorg word (Handelinge 6:1-6). 
Hulle bedien die liefde en vrede van Christus aan die gemeente, en is 
ook net soos die ouderlinge geestelike leiers in die kerk. 

?

8  Watter eienskappe moet ’n diaken hê volgens verse 8 tot 12?

9  Beskryf die werk van ’n diaken in jou eie woorde. 

10  �Hoekom sal die wat goed diens as diaken verrig ’n eervolle plek in die 
gemeente verkry? (vers13) 

In hierdie Bybelstudie het ons gesien dat God die twee ampte ingestel het om 
sy kerk te orden en regeer. Dié ampte is nie vir almal bedoel nie, maar vra vir 
spesifieke eienskappe. Hierdie gedeelte gee vir ons kortliks die eienskappe wat 
ouderlinge en diakens moet hê. 

11  Wat moet die gemeente se houding teenoor die ampsdraers wees?

?
GROOT VRYMOEDIGHEID IN DIE GELOOF (vers 13): Dienswerk gee baie 
vreugde omdat jy dit vir God doen. Soos jy werksaam is bou dit jou 
geloof op en versterk dit, sodat jy meer vrymoedigheid het om jou 
geloof uit te leef. 

EERVOLLE PLEK IN DIE GEMEENTE (vers 13): Daar is eer aan die amp 
verbonde – die gemeente moet sien dat die diakens in diens van die 
Here staan en daarom vir hulle die nodige respek wys. Deel hiervan 
is om die opofferings wat hulle vir die gemeente maak raak te sien. 

?

HOE WORD OUDERLINGE EN DIAKENS IN DIE AMPTE VERKIES?
Ouderlinge en diakens word deur die gemeente onder leiding van die kerkraad 
verkies. Lidmate of ampsdraers kan name van persone wat die nodige 
genadegawes het om as ouderling of diaken te dien, onder die kerkraad se 
aandag bring. Wanneer die kerkraad op ’n vasgestelde tyd en plek vergader 
het, word die name van persone wat verkies is ter approbasie (verkryging van 
amptelike goedkeuring) aan die gemeente voorgehou. Die persone word, 
nadat hulle name vir minstens drie Sondae in die gemeente afgekondig is, en 
geen wettige besware skriftelik by die kerkraad ingehandig is nie, tydens die 
erediens in hulle ampte bevestig.

DIE WERK EN KEUSE VAN ’N SRIBA
Die skriba, hetsy ’n ouderling of ’n diaken, se taak is om noukeurig die 
verrigtinge en besluite van ’n kerkraadsvergadering te notuleer. Tydens die 
vergadering word ’n nominasie of nominasies voorgelê. Sou daar meer as een 
genomineerde persoon wees, vind stemming plaas en word ’n skriba deur die 
vergadering gekies.

LEES 1 TIMOTEUS 3:14-16

N
 
 
 
adat Paulus in die vorige gedeelte vir ons uitgewys het hoe 
ampte in die gemeente moet funksioneer, verduidelik hy 

in hierdie gedeelte wat die gemeente se roeping is. Wanneer jy hierdie 
gedeelte lees moet jy in gedagte hou dat die gemeente waarvan jy ’n lid is, 
God se gemeente is. Daarom moet ons op die regte manier in ons gemeente 
funksioneer – ons moet lewe soos wat God beveel die gemeente moet lewe.  

Die kerk se roeping 
NA BINNE EN BUITE

?
GEDRA: Die woord gedra kan vertaal word met “om te weet binne 
watter grense jy kan beweeg”. Paulus gee riglyne sodat ons weet hoe 
elkeen hulself in die huisgesin van God moet gedra. 

1  �In 1 Timoteus 3:15 kry ons die rede hoekom Paulus hierdie brief aan Timoteus 
geskryf het. Wat is die rede? 

2  �Lees 1 Timoteus 3:15. Hoekom is dit belangrik dat Timoteus moet weet hoe 
elkeen hom moet gedra? 

?
GEMEENTE: Paulus gebruik die woord gemeente in 1 Timoteus 3:15 
om die kerk te beskryf. Die Griekse woord hiervoor is “ekklesia”, wat 
letterlik uitgeroeptes beteken. Mens kan dit ook met uitgenooides 
vertaal. God het ons uitgeroep en sy kinders gemaak.

DIE KERK AS DIE HUISGESIN VAN GOD
Al ons gelowiges saam is die kerk van die Here. Die Heilige Gees wat nou in ons 
lewe laat ons deel word van die kerk. Daar is baie beelde in die Bybel om die 
kerk te beskryf: Christus is die Hoof, en ons die liggaam; Hy is die Wingerdstok, 
ons is die lote; Hy is die Herder, ons is die skape; Christus is die Bruidegom, 
die kerk is sy bruid. In 1 Timoteus 3:15 en verder beskryf Paulus die kerk as die 
huisgesin van God. Dit wat van ons ’n huisgesin maak is nie waar en wanneer 
ons gebore is nie, maar wie ons Vader is. 

As jy na enige huisgesin kyk sal jy sien dat die verskillende lede ook 
verskillende persoonlikhede en vermoëns het. So het die kerk die voorreg om 
mense met verskillende gawes te hê. Al hierdie verskillende gawes kan tot eer 
van die Here gebruik word, en om sy koninkryk uit te brei.

WAT IS DIE WAARHEID WAARVAN PAULUS PRAAT?
Die waarheid is die evangelie. Die woord evangelie kom van ’n Griekse woord 
wat beteken: “die goeie boodskap”. Dié waarheid is dat Jesus Christus God die 
Seun is wat mens geword het en onder ons kom woon het. Hy het deur sy hele 
aardse lewe gegaan en ons geleer en gelei hoe om God reg te dien. Hy is toe 
onskuldig gekruisig en het gesterf. Op die derde dag het Hy opgestaan uit die 
dood – en dus die dood en die sonde oorwin. Hy het daarna opgevaar in die 
hemel en sit aan die regterhand van God die Vader. Dit is die “geopenbaarde 
waarheid” van ons geloof.

7  Lees vers 15. Skryf in jou eie woorde wat die waarheid is waarvan Paulus.

3  �Wat leer ons uit die feit dat Paulus die opdrag oor orde aan Timoteus gee, en nie 
in ’n brief aan die gemeente nie? 

4  Wat bedoel Paulus as hy sê dat die kerk die huisgesin van God genoem word? 

5  �Hoe word iemand deel van die huisgesin van God? Wie maak my deel van die 
kerk? Lees ook Johannes 14:15-17. 

6  �Watter verantwoordelikheid het jy teenoor ander mense in die huisgesin?

8  Wat beteken dit dat die kerk die draer van die waarheid is (vers 15)?

DIE KERK AS FONDAMENT VAN DIE WAARHEID
As ons 1 Timoteus 3:15 in die 1933-vertaling lees, sien ons dat die kerk as die 
“pilaar en grondslag van die waarheid” beskryf word. Die 2020-vertaling het 
die woord grondslag as fondament vertaal, terwyl die 1983-vertaling vir ons sê 
dat die kerk die draer en beskermer van die waarheid is. Die woorde wat hier 
gebruik word laat ons aan ’n gebou dink wat stewig en vas staan. Dit wys hier 
vir ons dat die kerk die ondersteuningstelsel van die evangelie is. 

?
DRAER VAN DIE WAARHEID: Die kerk moet die boodskap van die 
evangelie uitdra na ander. Net soos ons elkeen die opdrag het om 
die evangelie te verkondig (Matteus 28:19-20), moet die gemeente 
ook daarby betrokke wees. 

9  �Verduidelik in jou eie woorde wat evangelisasie is.

10  Op watter maniere kan jy die evangelie aan ander verkondig?

11  �As jy die evangelie aan ander verkondig, moet jy dit self goed verstaan. Hoe 
kan jy beter vertroud word met wat die evangelie is?

JOU LEWE MOET VAN JOU HOOP IN DIE EVANGELIE GETUIG
Ons lees in Matteus 28:16-20 hoe die Here self vir ons die opdrag gee om na 
al die nasies te gaan en hulle van Hom te vertel. As gelowiges moet ons dus 
getuig van die hoop wat in ons leef. Ons kan dit doen deur mense van hierdie 
hoop te vertel, en ons kan dit vir hulle wys deur hoe ons lewe. Om te getuig 
hoe kinders van God lewe, moet ons elke dag volgens sy Woord lewe.

Die kerk is die draer en 
die beskermer van die 

waarheid (1 Timoteus 3:15) . 

BESKERMING VAN DIE WAARHEID DEUR PREDIKING
’n Preek behels die verklaring van God se Woord, en die toepassing daarvan in 
gemeentelede se lewens. Die predikant moet die Bybel bestudeer en navorsing 
daaroor doen. Daar is sekere elemente wat deel is van ’n preek: Wat openbaar 
God die Vader, God die Seun, en God die Heilige Gees van Homself in die teks; 
wat is die hoof openbaring van God in die teks; wat is die opdrag vir ons in die 
teks; en watter beloftes daar vir ons in die teks is. 
Ons moet doelgerig na ’n preek luister – ons moet luister wat die Here vir ons 
uit die preek wil leer én ons moet luister of ons al die elemente hoor wat in 
die preek moet wees. Na die prediking moet ons nadink hoe ons die prediking 
gaan toepas en uitleef. Tydens die erediens moet die ouderlinge ook toesig hou 
oor die prediking dat dit Skrifgetrou is.

?
BESKERMER VAN DIE WAARHEID: Die kerk moet seker maak dat dit nie in 
dwaalleer verval nie, maar vashou aan die waarheid soos dit in die 
Woord vir ons gegee is.

15  �Wat beteken dit dat die kerk die beskermer van die waarheid is? (vers 15). 

EVANGELISASIE BINNE DIE GEMEENTE
Matteus 28:19-20 beveel ons om uit te gaan en te verkondig, maar ons kan ook 
binne die gemeente plek maak om die evangelie te deel. Ons moet mekaar 
opbou in die gemeente. Ons kan dit doen deur gebed, en deur saam te kom 
en toegerus te word vir die lewe deur byvoorbeeld ’n Bybelstudiegroep of ’n 
byeenkoms. 

12  �Hoe kan die gemeente haar daarop toespits om die evangelie te verkondig? 

13  Wat doen jou gemeente om die boodskap van God uit te dra na ander?

14  �Hoe kan jy ander mense in jou gemeente aanmoedig en ondersteun om die 
goeie nuus te deel?

In hierdie gedeelte het ons gekyk na hoe ons as gemeente van God moet lewe. 
Ons het gekyk na wat die evangelie is, en hoe ons daardeur deel kan kry aan 
God se verlossing. Die gedeelte sluit af met ’n lied in vers 16 wat die evangelie vir 
ons in ’n neutedop verduidelik. Mag ons lewe soos ’n ware gemeente van God. 

DIE GEOPENBAARDE WAARHEID OOR CHRISTUS
Paulus gee as ’n lofprysing in 1 Timoteus 3:16 ses waarhede oor die evangelie:  
1. JESUS HET AS MENS NA DIE WÊRELD GEKOM.
Jesus as Seun van God het as volkome mens op die aarde kom woon. Hy is 
gebore uit die maagd Maria. Hy word mens sodat Hy vir die mens se sonde 
kan betaal. 
2. HY IS BEVESTIG DEUR DIE GEES DAT DIE REG AAN SY KANT IS.
Jesus is voor sy kruisiging valslik beskuldig. Hy was rein en onbesmet, en juis 
daarom het Hy die dood oorwin en het Hy uit die dood uit opgestaan. 
3. AAN DIE ENGELE HET HY VERSKYN.
Jesus het aan gevalle en ongevalle engele verskyn sodat hulle die waarheid 
kan sien. Daar was onder andere engele by sy opstanding by die graf. Jesus 
het ook na die geeste in die gevangenis gegaan en daar sy oorwinning 
aangekondig (1 Petrus 3:19). 
4. AAN DIE HEIDENNASIES IS HY VERKONDIG.
Mense moet tot geloof kom en uit geloof leef. God het beskik dat mense deur 
die verkondiging van die Woord tot geloof sal kom en dan gered sal word. Die 
wat ver van God af is sal deur sy Woord naby aan Hom gebring word. 
5. IN DIE HELE WÊRELD IS HY GEGLO. 
By die uitstorting van die Heilige Gees was daar mense vanuit die hele wêreld 
teenwoordig. Toe die evangelie verkondig is, het die heidene geglo wat die 
Jode verwerp het. 
6. IN HEERLIKHEID IS HY OPGENEEM.
Dit verwys na Jesus se troonbestyging met sy hemelvaart. Na sy vernedering 
volg sy verhoging. God het Hom tot die hoogste eer verhef en aan Hom die 
Naam gegee wat bo alle name is. Hy is die Regeerder oor alles. 

DIE GEES SÊ UITDRUKLIK: Paulus verwys daarna dat die Gees deur die 
Woord praat. Hier verwys dit na Jesus se woorde in Matteus 24:10-11 
waar hy praat oor mense wat afvallig raak van die geloof en die vals 
profete wat mense mislei. In die vroeë jare het die Heilige Gees deur 
byvoorbeeld profete, drome en visioene met mense gepraat. Maar 
Hy praat met ons deur die Woord. As ons die Bybel lees, hoor ons die 
stem van God die Heilige Gees wat uitdruklik met ons praat.

1  �Wat maak dit so belangrik dat Paulus hierdie gedeelte begin met “Die Gees sê 
uitdruklik”? (vers 1) 

I
 
 
 
n die vorige Bybelstudie het ons geleer dat die kerk die draer 
en beskermer van die waarheid is. In 1 Timoteus 4:1 kry ons die 

waarskuwingswoorde dat die Gees uitdruklik sê dat sommige in die eindtyd 
van die geloof afvallig sal word. Hierdie is nou wel ’n nuwe hoofstuk, maar ons 
moet dit saam die vorige gedeelte lees. Timoteus word hier teen dwaalleer 
gewaarsku, waarvoor hy, en die hele gemeente saam met hom, moet oppas. 
Soos ons in die vorige Bybelstudie gesien het is ons verlossing in Jesus Christus 
die waarheid waaraan ons moet vashou. As die kerk moet ons stry teen die 
leuen, sodat ons ’n lewe in die waarheid in Christus ten volle kan geniet. 

?

LEES 1 TIMOTEUS 4:1-5

Die waarheid se oorwinning 
OOR DWAALLEER

?

MISLEIDENDE GEESTE: Die woord “gees” verwys hier na die leraar. Dit 
gaan egter nie net oor die persoon wat die valse leer bring nie, maar 
die boodskap self. Hierdie valse boodskap kom van misleidende 
geeste af. 1 Johannes 4 gee opdrag om die geeste te toets. Dit 
verwys dan na die boodskap wat gegee word. Die verskillende 
vertalings gebruik verder die benamings bose geeste, duiwels 
en demone om na die vals leraars en hul boodskappe te verwys. 
Dit is alles terme wat verwys na engele wat saam met die Satan 
van God afvallig geraak het. Hulle is daarop uit om die kerk deur 
leuens te verlei. Daarom word hulle “verleidende geeste” genoem 
(1933-vertaling).

EINDTYD: Dit verwys na die tyd na die dood, opstanding, hemelvaart 
en voor die wederkoms van Jesus Christus; die laaste tye. Met ander 
woorde die afgelope 2000 jaar is reeds die eindtyd, en dit hou aan 
tot Jesus weer kom. Paulus het geweet hy is in die eindtyd. Daarom 
het hy geweet dat daar reeds valse profete is, en waarskuwings aan 
die kerk gegee om te luister na wat die Heilige Gees sê.

?
2  �Wat is die oorsprong van die leuen waarvoor Timoteus gewaarsku word in  

vers 1? Vergelyk Johannes 8:44. 

3  Deur middel van wie dring die verleidende geeste die kerk binne (vers 2)?

4  �Hoe kan ons onderskei wanneer iets die waarheid of ’n dwaling is? Vergelyk  
1 Johannes 4:1-6. 

5  �Na aanleiding van die vorige vraag: Hoe kan jy toets of ’n prediker die waarheid 
praat of nie?

?
“GEBRANDMERK IN HULLE GEWETE”: ’n Brandmerk is ’n teken wat ’n 
boer op ’n dier sit om te weet dit is syne. As ’n bees gebrandmerk 
word, word ’n stuk van sy vel doodgeskroei sodat daar nie weer 
hare uitgroei nie. Die senuweepunte word doodgebrand. Hierdie 
leuenaars se gewetens is gebrandmerk. Hulle het geen meer gevoel 
van reg en verkeerd nie. Hulle is al so gewoond aan die leuen, dat dit 
hulle nie eers meer pla nie. In die 1983-vertaling word daar genoem 
dat hierdie mense se gewetens toegeskroei is. 

9  �Is dit waar dat enigiets wat fisies of liggaamlik is, opsigself sleg is (vers 3)? Dink 
aan die huwelik (Genesis 2:18-25) en kos (Genesis 1:29; 9:3). 

10  �Mag gelowiges hulleself oorgee om met hulle liggame te doen net wat hulle 
wil? Vergelyk 1 Tessalonisense 4:1-7 en 1 Korintiërs 6:19-20. 

11  �Wat is die waarheid wat deur hierdie leuen in gedrang gebring word? Lees 
verse 3b tot 5, maar veral vers 4.

?
GODSDIENSTIGE ASKETISME: In 1 Timoteus 4:3 lees ons van dwaalleraars 
wat mense verbied het om te trou en sekere kosse te eet. Dié 
dwaalleer kan as godsdienstige asketisme beskryf word. ’n Askeet 
is iemand wat homself onthou van enige liggaamlike plesier. In 
Timoteus se tyd is dit met ’n godsdienstige rede gedoen.

8  �Lees vers 3a. Wat is die dwaalleer waarmee leuenaars die kerk in hierdie tyd 
verlei het? Vergelyk Kolossense 2:18-23.

6  Met watter dwaalleer is jy onlangs gekonfronteer?

7  �Hoe moet ons mekaar in die kerk bystaan om teen dwaalleer te waak? Vergelyk 
Handelinge 15.

’N PRAKTIESE MANIER VIR GELOWIGES OM MEKAAR BY DIE WAARHEID TE HOU
As gelowiges het ons ’n verantwoordelikheid om mekaar by die waarheid vas 
te hou. Een praktiese manier hoe die Gereformeerde Kerk dit doen, is deur 
kerklike vergaderings soos klassisse en sinodes. Wanneer daar vrae oor sekere 
onderwerpe is, moet kerke saam met mekaar daaroor praat. Aan die einde 
moet ons, soos in Handelinge 15:28 kan sê: “die Heilige Gees en ons het besluit”. 
Al hoe ons dit kan doen is deur te luister na wat die Heilige Gees self in die 
Woord sê. Geen vergadering het gesag in homself nie. Die Here se Woord het 
alle gesag, en ons taak is om mekaar aan die Here se Woord te hou.

ALLES WAT GOD GESKAPE HET IS GOED
Tydens die Skepping sê God reeds dat alles wat Hy gemaak het goed is 
(Genesis 1:31). Ons kan enigiets daaronder inreken – die huwelik en kos, maar 
ook sport, wat jy drink, die meubels in jou huis, en die selfoon in jou hande. As 
gelowiges hoef ons niks hiervan te vermy nie. Maar, ons moet dit tot eer van 
God gebruik. Ons mag daarom selfs in die geloof daarvan geniet!

Deur dwaalleer is die Satan altyd daarop gerig om ons aandag weg te trek van 
die evangelie van Christus. Die waarheid is dat ons vrygemaak is deur Jesus 
Christus, en daarom van die lewe in sy volheid moet geniet. Op grond van die 
Woord, en biddend voor die Here, mag en moet ons geniet van alles wat Hy 
goed geskape het. Ons moet mekaar ook herinner hieraan en toets dat ons aan 
die waarheid van die Woord vashou. 

LAAT ALLES IN JOU LEWE SAAMGEVAT WORD DEUR DIE WOORD VAN GOD EN GEBED
Paulus skryf dat die liggaamlike dinge wat deur God goed geskep is, deur die 
Woord van God en gebed geheilig word. Die Woord is God wat met ons praat. 
Gebed is ons wat met Hom praat. Die kombinasie van Woord en gebed skep 
die hele atmosfeer waarbinne ons van die lewe moet geniet. 
Die hele lewe is ’n ontmoeting met God deur Christus alleen. Op die basis 
van hierdie ontmoeting moet ons alles wat God goed geskep het gebruik en 
geniet. Daarom is dit belangrik dat ons hele lewe onderspan word deur die 
Woord van God en gebed.

12  �Hoe gebeur dit dat sekere fisiese en liggaamlike dinge aan God geheilig 
word? Lees vers 5. 

HEILIG (WERKWOORD): Om iets te heilig, beteken om dit eenkant te sit 
vir ’n spesifieke doel. Ons is byvoorbeeld deur Christus geheilig vir 
God. Hy het ons eenkant gesit vir Homself. ?

DANKSEGGING: Paulus herinner ons in vers 3 én 4 dat ons alles van God 
af met danksegging moet geniet. Ons moet alles wat God ons gee 
met ’n dankbare hart ontvang. Onthou dat alles wat ons het van God 
afkomstig is, en daarom in dankbaarheid ontvang word. Ons moet 
bid en God dank vir die kos wat Hy gee.

?

T
 
 
 
imoteus was ’n jong predikant in die gemeente van Efese. Die 
bediening kon nie altyd vir hom maklik wees nie: Hy was nie 

oorspronklik van Efese af nie (Handelinge 16:1); hy was jonk (vers 12); en hy 
was boonop ongesond (vergelyk 1 Timoteus 5:23). Dit alles kon maak dat die 
gemeente hom nie ernstig opneem nie. Nogtans bemoedig die Here hom  
deur sy Woord om ’n goeie dienaar te wees. In 1 Timoteus 4:6-16 leer ons  
van ’n toegewyde lewe in diens van God.

TIMOTEUS AS ’N DIENAAR VAN JESUS CHRISTUS
Paulus sê dat Timoteus ’n goeie dienaar van Jesus Christus sal wees as hy die 
geopenbaarde waarheid, waarvan ons in 1 Timoteus 3 lees, aan die mense 
bedien. Paulus stel ’n Woordverkondiger, oftewel predikant, voor as iemand 
wat ander bedien. As dienaar van Jesus is Timoteus met ander woorde in diens 
van Christus en moet doen wat God se wil is.

VOORHOU: Die idee is dat jy iets voor of onder iemand neersit. Jy plaas 
dit voor hulle sodat dit binne hulle bereik is dat hulle dit kan vat, of 
onder hulle sodat dit hulle ondersteun. Dis hoe Timoteus volgens  
1 Timoteus 4:6 die Woord moet bedien. 

1  �Wat moes Timoteus aan die gemeente in Efese voorhou? (vers 6) 

“HIERDIE DINGE”: Dit is ’n verwysing na die dinge wat Paulus aan die 
einde van hoofstuk drie genoem het. Dit gaan oor die geopenbaarde 
waarheid van Christus waarteen die dwaalleer gaan inkom.?

?

LEES 1 TIMOTEUS 4:6-16

’n Toegewyde lewe

8

TOEWYDING EN GODSALIGHEID: In die 1933-vertaling staan daar dat jy jou 
in die godsaligheid moet oefen. Dit beteken letterlik “goeie eerbied”. 
Eerbied is ’n diepgewortelde respek vir wie die Here is. Jy moet in 
totale toewyding aan God lewe. Dit beteken onder andere om ’n 
heilige lewe te lei, en om uit dankbaarheid volgens God se wil te leef.

ONHEILIGE EN SINLOSE VERDIGSELS: In Efese was daar baie stories wat as 
die waarheid voorgehou is, maar wat leuens was. Die 1933-vertaling 
noem dit “onheilige en oudwyfse fabels”. Hierdie stories het die 
aandag van die goeie leer (vers 6) afgetrek. Die stories is onheilig, 
met ander woorde dit het God nie verheerlik nie. Dieselfde stories 
word in 1 Timoteus 1:4 beskryf, waar genoem word dat dié stories 
stryery in die gemeente tot gevolg gehad het, eerder as stigting in 
die geloof. Ons moet by die gesonde leer van God bly en ons nie met 
nuttelose dinge besig hou nie. 

?

OEFENING IN DIE GELOOF
Die oorspronklike woord vir oefen (vers 7) is “gumnos”. Dink aan woorde soos 
gimnastiek en gimnasium wat daarmee verband hou. Die beeld van oefening 
word op die geloofslewe toegepas. Daarvoor is ’n goeie geestelike diëet 
belangrik (vers 6-7). Geestelike oefening is tot meer nut as fisiese oefening (vers 
8). Dit behels harde werk en selfverloëning (vers 10). Hierdie oefening is vir die 
gelowige belangrik om gesond te bly in die geloof en ’n goeie dienaar van God 
te wees.  

2  �Wat moet volgens vers 6 en 7 deel wees van die gelowige se geestelike voeding, 
en wat nie?

3  �In die lig van die verdigsels waarvan ons in vers 7 lees, hoekom sou jy sê is 
persoonlike Bybelstudie so belangrik vir gelowiges?

4  �Hoe oefen jy om in toewyding aan God te lewe? Waarvoor is dit nuttig? Lees 
vers 7 en 8.

?
5  Op watter maniere kom die beeld van oefening in die teksgedeelte na vore?

6  Is fisiese oefening onbelangrik (vers 8)? Vergelyk 1 Korintiërs 6:19-20.

9  �Is daar ’n ouderdomsvereiste om ’n dienaar in die Here se kerk te mag wees? 
(vers 12)

HOE WORD IEMAND ’N PREDIKANT?
’n Predikant is ‘n ouderling wat die spesifieke taak het om te leer en onderrig. 
Soos met al die ampte is dit ’n besondere diens waartoe God sekere mense 
in sy kerk roep. Om ’n predikant te word benodig jy spesifieke voorbereiding. 
Daar is heelwat voorbeelde in die Bybel, soos Elisa wat geleer het by Elia, of 
Timoteus wat by Paulus geleer het. 

Vir die Gereformeerde Kerke is daar ’n Teologiese Skool met beroepe 
professore, wat self predikante is, en geroepe is om vir voornemende 
predikante opleiding te gee. Wanneer hul studies voltooi is, word die studente 
deur die kerke geëksamineer en in die kerke as ’n proponent beroepbaar 
gestel. Sodra ’n proponent deur ’n gemeente beroep word, word hy as die 
predikant van die gemeente bevestig. 

Indien jy die verlange het om predikant te word, skakel die Teologiese Skool 
om verder uit te vind oor die pad van hier af vorentoe: curators@gksa.co.za.

8  �Verse 11 tot 16 beskryf hoe Timoteus moet waak om ’n goeie dienaar van God in 
die kerk te wees. Wat word hier oor die taak van ’n predikant beskryf?

GOD IS DIE VERLOSSER VAN ALLE MENSE WAT GLO
In 1 Timoteus 4:10 lees ons “want ons het ons hoop op die lewende God 
gevestig, wat die Verlosser is van alle mense, van almal wat glo”. Hierdie woorde 
het al heelwat mense laat redeneer dat alle mense verlos is en die ewige lewe 
sal ontvang. Maar die Bybel getuig dat dit nie waar is nie (vergelyk Filippense 
3:18-19). Vers 10 self getuig dat dit nie so is nie. Daar is ’n verskil tussen hoe 
God ’n Verlosser van alle mense is, en van gelowiges. Gelowiges word nie net in 
hierdie lewe bewaar nie, maar óók vir die lewe hierna. 

KRAGTE INSPAN: Dit is om met groot ywer te werk totdat jy moeg is. 
Toewyding aan God vra baie energie! Dink aan die beeld van ‘n atleet 
wat die laaste greintjie van sy energie gebruik om ’n wedloop se 
eindstreep te bereik.

?

7  �Vers 10 sê dat gelowiges gesmaad (1933-vertaling) word vir hulle geloof. Dit 
beteken beledig. Hoekom sal dit gebeur en hoe moet ons daarop reageer?

Die Here wys ons baie duidelik wat dit beteken om ’n goeie dienaar in sy 
kerk te wees. Dienaars van die Here word opgeroep om te oefen in die 
godsaligheid, sodat hulle op die regte manier kan dien in die kerk. Predikante, 
ouderlinge en diakens word besonders geroep om voorgangers vir die hele 
gemeente te wees. Hulle moet waak oor hulleself sodat hulle met toewyding 
kan werk in God se diens. Die ampsdraers is egter nie belangriker as elke 
gelowige in die Here se kerk nie. Hulle is juis daar om al die heiliges vir hulle 
dienswerk toe te rus (Efesiërs 4:12). Deur die ampsdraers moet ons sien hoe 
Christus ons as sy kerk versorg om Hom met toewyding na te volg. 

11  �Hoekom is dit so belangrik dat Timoteus op homself moet let om ’n goeie 
dienaar van God te wees? Lees vers 16 en vergelyk Handelinge 20:28-30. 

12  �1 Timoteus 4:6-16 praat baie besonders met ampsdraers in die Here se kerk. 
Dit praat egter net so helder tot elke gelowige. Waartoe word ons almal, in die 
belangrikste amp van gelowige, opgeroep met betrekking tot die volgende:

	 a  Hoe moet ons die ampsdraers in die Here se kerk ontvang?
	 b  Hoe moet ons hulle voorbeeld navolg?
	 c � Hoe moet ons ons Godgegewe genadegawes in die kerk gebruik?

HANDOPLEGGING: Dit is ’n teken van God wat iemand met sekere 
genadegawes geseën het, en nou in ’n besondere diens bevestig 
om sy gawes in die kerk te gebruik. Timoteus is so die hande opgelê 
(vers 14), en Paulus self was daarby betrokke (2 Timoteus 1:6). In die 
Gereformeerde Kerke is daar steeds die Bybelse gebruik om ’n nuwe 
predikant wat die eerste keer bevestig word, die hande op te lê.   

GENADEGAWE: Dit is ’n geskenk van God aan die mens. In die Nuwe 
Testament gaan dit meestal oor gawes wat mense ontvang het om 
in diens van ander te wees. Timoteus het onder andere die gawe 
ontvang om ’n voorbeeld vir ander te wees, om onderrig te gee, 
en om te vermaan. Die ampsdraers in ’n kerk het gawes ontvang 
waardeur Christus vir sy gemeente sorg (vergelyk Efesiërs 4:11-12). 

?

?

10  �Hoe kan dit gebeur dat iemand ’n genadegawe wat aan hom gegee is, 
verwaarloos (vers 14)? Vergelyk 2 Timoteus 1:6.

3  �Wanneer jy iemand moet vermaan, hoe sal jou aanslag verskil tussen iemand 
wat ouer as jy is, en iemand van jou eie ouderdom?

VERMAAN: Vermaning beteken om iemand wat ’n fout gemaak het aan 
te spreek. Wanneer ek iemand vermaan, wys ek hulle op hul sonde. 
Vermaning moenie net as iets negatief gesien word nie, dit kan ook 
as bemoediging of aanmoediging gesien word. Die regte manier 
om iemand te vermaan, is om hulle in liefde en sagmoedigheid na 
die Here te lei wanneer hulle gesondig het. 1 Timoteus 5:2 sê verder 
dat jy iemand “in alle eerbaarheid” moet vermaan. Dit beteken dat jy 
suiwer bedoelings moet hê. 

1  ��Lees 1 Timoteus 5:1-2. Hoe behoort ’n jong mens iemand wat ouer as hy is  
te vermaan?

 
2  �Wat leer ons van ons verhoudings in die kerk as ons lees dat ons jonger  

mans soos broers, ouer vroue soos moeders, en jonger vroue soos susters  
moet vermaan? 

I
 
 
 
n die vorige Bybelstudie het Paulus vir Timoteus die raad gegee 
om nie toe te laat dat iemand in die gemeente op hom neersien 

omdat hy jonk is nie (1 Timoteus 4:12). In hierdie Bybelstudie leer ons van 
ons verhoudings met ouer mense en weduwees in die gemeente. Ons gaan 
leer hoedat ons, as jongmense, die verantwoordelikheid het om op die regte 
manier teenoor ouer lidmate op te tree – ook teenoor ons eie ouers. 

Jou gesindheid teenoor 
weduwees en ouer mense

?

LEES 1 TIMOTEUS 5:1-16

ONBERISPELIK (1 Timoteus 5:7): Dit beteken om sonder enige foute 
te wees. Natuurlik is dit vir álle mense onmoontlik, omdat ons 
almal van nature sondig is, maar tog verwag die Here dit van ons. 
Gelowiges behoort só te leef dat niemand rede sal kry om hulle oor 
hulle gedrag aan te spreek nie. Wanneer ons onberispelik is, beteken 
dit dat ons nie opsetlik sal sondig nie. 

6  �Wat leer Deuteronomium 24:19-21 ons oor ons gesindheid teenoor weduwees?

7  Lees vers 5 en 6. Wat behoort die gesindheid van gelowige weduwees te wees?

DIE VYFDE GEBOD VERVAL NOOIT NIE
In die vyfde gebod leer ons: “Eer jou vader en jou moeder” (Eksodus 20:12). In 
die Nuwe Testament word bevestig dat dit ’n baie belangrike gebod is (Efesiërs 
6:2). Dis belangrik om te weet dat hierdie gebod nie verval wanneer jy nie meer 
by jou ouers bly nie. Selfs al is jy getroud bly die gebod op jou van toepassing. 
Dié gebod mag dalk moeiliker raak om na te kom wanneer ons ouers ouer 
word, maar ons liefde teenoor hulle bly ons roeping en verantwoordelikheid.

5  Wat leer vers 4 ons van ons verantwoordelikheid teenoor ons eie ouers?

GOD SE OPDRAG OOR WEDUWEES
Ons kry reeds in die Ou Testament ’n opdrag van God oor weduwees: “Jy mag 
geen weduwee of weeskind veronreg nie” (Eksodus 22:22). In Psalm 68:5 word 
God “’n beskermer van die reg van weduwees” genoem. Dit is dus vir ons 
duidelik dat weduwees, en alle ander mense wat kwesbaar is, vir God baie 
kosbaar is. 

Paulus tref ’n onderskeid tussen weduwees met en sonder kinders. Dié 
sonder kinders was veral in die tyd van die Bybel heeltemal weerloos omdat 
hulle nie ’n man of seun gehad het wat vir haar kon sorg nie. Weduwees wat wel 
kinders het se kinders word aangespoor om in die geloof na hul ma’s te kyk. 
Paulus tref ook ’n onderskeid tussen ou en jong weduwees waaroor jy verder in 
1 Timoteus 5 kan lees. 

4  �Wat dink jy bedoel Paulus in vers 3 as hy praat van weduwees wat werklik 
weduwees is?

?

1 Timoteus 5:1-16 leer ons hoe ons gesindheid teenoor ons medegelowiges 
behoort te wees. Dit begin by ons verhoudings in ons gesin, en dan kring 
dit uit na ons verhoudings in ons familie, en uiteindelik kring dit uit na ons 
verhoudings met ons medegelowiges wat saam met ons in die gemeente is. 
Mag elkeen van ons ons plig teenoor mekaar besef en gehoorsaam nakom.

13  �Hoe lyk jou verhoudings met jou medegelowiges? Is daar iets wat jy kan doen 
om jou gesindheid teenoor jou medegelowiges te verbeter?

DIE KERK SE VERSORGING VAN WEDUWEES
Waar ’n weduwee nie kinders, of ander familie het nie, word dit die werk van 
die kerk om vir haar te sorg. Dit is waar die werk van die diakens inkom. Diakens 
behoort toe te sien dat almal in die gemeente met Christus se liefde bedien 
word. Dit is ook hul verantwoordelikheid om dié lidmate van die gemeente wat 
finansieel swaarkry, te versorg. Wanneer die kollekte op ’n Sondag vir “Diens 
van barmhartigheid” of “diakonie” gaan, gaan die geld wat jy tydens of na die 
erediens in die sakkies gooi, vir hierdie doel na die diakens toe. 

8  �Wat leer vers 8 ons oor ons plig teenoor ons gesin?

9  �Bespreek wat jou plig, as kind, teenoor jou ouers en teenoor jou broers en 
susters is? 

10  �Hoe troos vers 9 weduwees wat voel dat hulle geen doel en nut in die 
gemeente het nie?

11  Wat leer vers 16 my oor my plig teenoor my breër familie? 

12  Wanneer behoort ’n weduwee deur die kerk versorg te word?

1  �Van watter ouderlinge dink jy praat vers 17? Die regeer-ouderlinge of die leer-
ouderlinge?

2  �Wat bedoel Paulus as hy in 1 Timoteus 5:17 sê dat sommige ouderlinge “dubbele 
erkenning” behoort te kry? 

VERSKILLENDE TIPES OUDERLINGE
In Bybelstudie 5 het ons geleer dat ’n ouderling ’n spesifieke amp of diens in 
die kerk is. ’n Ouderling word geroep om geestlike leiding in die gemeente 
te neem. Ouderlinge behoort op ’n liefdevolle manier oor alle lidmate se 
geestelike lewens te regeer. 

Ons onderskei tussen die sogenaamde leer-ouderlinge en regeer-
ouderlinge. Het jy geweet dat ’n predikant ook ’n ouderling is? Die leer-
ouderlinge is ouderlinge wat hulself baie spesifiek toespits op die verkondiging 
van die Woord en om die gemeente daaruit te onderrig; met ander woorde, 
dit is die predikante. Die regeer-ouderlinge is die normale ouderlinge soos wat 
ons hulle ken – hulle word deur die Here geroep om leiding in die gemeente te 
neem en moet toesien dat alles in die gemeente ordelik verloop.

D
 
 
 
ie gedeelte wat ons in hierdie Bybelstudie hanteer gaan oor ’n 
ouderling se roeping. Ons sal in hierdie Bybelstudie raaksien dat 

daar eintlik twee verskillende tipes ouderlinge is. Ons sien ook hoedat dit die 
ouderlinge in die gemeente is wat die grootste verantwoordelikheid teenoor 
ander lidmate het. 

LEES 1 TIMOTEUS 5:17-25

Opdragte vir ouderlinge

10

MUILBAND: In die Ou-Testamentiese tyd sou die mense ’n bees oor en 
oor deur die koringare laat loop het sodat die koringkorrels van die 
koringare geskei kon word. In Deuteronomium 25:4 staan daar dat 
mens nie só ’n dier mag “muilband” terwyl hy werk nie. Om iets te 
muilband beteken om so ’n dier se bek toe te maak met ’n stuk leer 
- amper soos ’n masker wat ’n mens vir ’n hond sou opsit sodat dit 
niemand byt nie. Dus mag die mense van die Ou-Testamentiese tyd 
nie ’n dier se bek toegemaak het, terwyl hy onophoudelik werk nie. 
Anders sou hy nie kon eet terwyl hy werk nie.

3  �Lees vers 18. Waarom dink jy word hierdie Ou-Testamentiese verbod van 
Deuteronomium 25:4 oor die muilband aangehaal? Hoe hou dit met ’n 
predikant se vergoeding verband?

HOE WORD PREDIKANTE BETAAL?
’n Predikant se salaris word ’n traktement of honorarium genoem. Dis ’n Latynse 
woord wat eerwaardig beteken. Om ‘n predikant te wees is ‘n eervolle beroep, 
want ’n mens is deur God self vir hierdie amp afgesonder. Daarom ontvang 
’n predikant nie ’n salaris nie, maar ’n honorarium (vergelyk Handelinge 4:34; 
19:19; 1 Korintiërs 6:20 en 7:23). 

Predikante word nie vergoed vir werk wat reeds afgehandel is nie, maar 
ontvang die honorarium aan die begin van die maand. Dit stel die predikant in 
staat om sorgvry sy werk in die gemeente te kan doen.

?

HOE WERK DIE BEROEP VAN ’N PREDIKANT?
Wanneer ’n gemeente wil beroep, hetsy vakant of een predikant of meer as 
een predikant het, versoek die kerkraad die gemeente om nominasies, sodat 
’n groslys opgestel kan word. Tydens die beroepingsproses, onder leiding van 
die voorsitter (die predikant) of ’n konsultent (’n predikant wat deur die klassis 
aangewys is om as voorsitter op te tree wanneer ’n gemeente vakant is), word 
die groslys noukeurig bespreek. Daarna gaan die vergadering oor tot stemming 
om ’n tweetal of ’n drietal te bepaal. Nadat die kerkraad ’n tweetal of ’n drietal 
finaal vasgestel het, word dit aan die gemeente voorgehou om te stem. Nadat 
die uitslag van die stemming deur die gemeente bekend is, stuur die kerkraad 
’n beroepsbrief aan die predikant wat deur die meerderheid van stemme 
verkies is. Die naam van die beroepe predikant word vir minstens drie Sondae 
in die gemeente afgekondig. Die beroepte predikant het dus dan ’n periode 
van drie Sondae waarop hy biddend die beroep moet antwoord.

DANKOFFER: Die geld wat ek bereid is om maandeliks of jaarliks 
aan die gemeente te betaal. Dit word vir Woordbediening, onder 
andere vir die predikant, gebruik. Indien die geld wat op Sondae 
in die sakkies gegooi word vir “instandhouding van die erediens” 
geoormerk is, word dit ook vir die predikant gebruik. 

4  �Indien al die kollektes aan die diakonie gaan, waaruit word die predikant se 
honorarium betaal?

?

TWEE OF DRIE GETUIES: Dis regdeur die Bybel duidelik dat ’n mens nie te 
gou iemand moet glo wat vir jou iets negatiefs oor iemand anders kom 
vertel nie. As gelowiges behoort ons eerder te wag vir die getuienis van 
nog ’n persoon of twee om dit te bevestig (vergelyk Deuteronomium 
19:15; Matteus 18:16;  2 Korintiërs 13:1; en Hebreërs 10:28).

OPENLIK BESTRAF: Die idee om mense openlik te bestraf is dat ander 
mense dit sal raaksien en ook van hul sonde afgeskrik word. Dit is 
dus ’n baie duidelike rede om die tug toe te pas. Die straf is van so 
aard dat ander lidmate ook diep geraak word.

7  �Lees 1 Timoteus 5:19-21. Wat is volgens hierdie gedeelte die ouderlinge se plig?

8  �Wie behoort “openlik bestraf” of “berispe” te word volgens vers 20? Lees spesifiek 
Deuteronomium 19:16. 

?

?

MY VERANTWOORDELIKHEID TEENOOR DIE PREDIKANT
Wanneer 1 Timoteus 5:17 sê dat leer-ouderlinge “dubbele erkenning” behoort 
te kry, gaan dit nie net oor die finansiële ondersteuning nie, maar respek wat 
jy aan hulle moet bewys deur jou woorde en dade. “Wees gehoorsaam en 
onderdanig aan hulle” (Hebreërs 13:17) in lyn met wat die Bybel sê. 

Die eenvoudigste manier waarop jy jou predikant kan ondersteun is deur 
vir hom te bid. Paulus vra in Romeine 15:30 dat die gemeente saam met hom, 
en vir hom, in gebed by God stry. Bid dat God jou predikant die nodige insig 
en krag sal gee om sy werk te doen. Jou verantwoordelikheid is dus om die 
predikant in staat te stel om sy werk na die beste van sy vermoë te verrig. 

5  �’n Predikant moenie net finansieel versorg word nie, maar ook geestelik. Hoe 
dink jy word ’n predikant geestelik versorg? 

6  Wat is my persoonlike verantwoordelikheid teenoor my predikant? 

1 Timoteus 5:17-25 leer ons opnuut wat die ouderlinge in die gemeente se 
roeping en verantwoordlikheid is. Dit is húlle wat altyd fyn behoort te luister, 
verál as iemand ’n ander persoon van iets beskuldig (vers 19). Dit is húlle wat 
die kerklike tug moet toepas (vers 20). Maar dit is ook húlle wie terselfdetyd 
onpartydig moet bly en nie bevooroordeeld mag wees nie (vers 21). Kom 
ons bid vir ons predikant en ons gemeente se ouderlinge, want hulle het ’n 
geweldige groot verantwoordelikheid. 

KYK NA JOU GESONDHEID
In 1 Timoteus 5:23 sê Paulus: “Moenie langer net water drink nie. Gebruik ’n 
bietjie wyn vir die maag en vir jou herhaalde ongesteldhede.” Paulus praat nie 
hier suiwer van alkoholgebruik nie, hy bedoel hiermee dat Timoteus na homself 
moet kyk. Hy beveel Timoteus om na sy gesondheid om te sien. Dit is ’n bietjie 
wyn wat vir medisinale waarde gebruik moet word. Dit is die wil van God dat 
mense alle behoorlike sorg vir hul liggame moet dra.

12�  �Lees vers 23. Waarom dink jy gee Paulus hierdie “vreemde” opdrag?  
Wenk: Lees ook 1 Timoteus 4:1-5, met die fokus op vers 3. 

MOENIE IEMAND OORHAASTIG AS OUDERLING INSTEL NIE
Somtyds is daar te min ouderlinge in die kerk, en is die versoeking daar om 
iemand vinnig in die amp te bevestig om uit te help. Maar Paulus waarsku dat 
die persoon wat oorhaastig iemand as ouderling bevestig self deel het aan 
dié persoon se sonde. As iemand as ouderling bevestig word moet hulle met 
die Heilige Gees gevul wees. Eers met tyd kan mens sien wat iemand se ware 
karakter is, en of hul lewe godsvrug toon, maar vir ’n kort tyd kan iemand dalk 
net voorgee om al die regte eienskappe te hê.

9  �Wie bedien die kerklike tug in die gemeente? Die predikant, die ouderlinge, die 
diakens of al die lidmate? 

10  �Wanneer behoort die kerklike tug teenoor iemand te stop? Vergelyk 
Heidelbergse Kategismus Sondag 31 Vraag en Antwoord 85.

11  �Kan iemand, wat onlangs tot geloof gekom het, ’n ouderling word? Vergelyk 
vers 22. 

Kerkbestuur en finansies

IS DIE KERK DAAR OM MENSE RYK TE MAAK?
Sommige mense dink dat die geloof, godsdiens of die kerk daar is om hulle ryk 
te maak in die lewe, dat dit ’n winsmaakstorie of ’n besigheid is (1 Timoteus 6:5). 
Daarteenoor sê Paulus dat die godsdiens tog winsgewend is, maar dit maak 
ons nie in die stoflike ryk nie (1 Timoteus 6:6-8).

1  Lees 1 Timoteus 6:9-10. Moet die kerk soos ’n besigheid bestuur word?

2  Moet die kerk ’n wins maak? Lees vers 5b en 6. 

GESONDE LEER TEENOOR VALSE LEER
Paulus praat in die pastorale briewe baie oor die gesonde leer. Dit staan altyd 
teenoor die ongesonde/valse leer of dwaalleer. Die gesonde leer fokus op God 
en sy verlossing van die mens, en die valse leer fokus op die mens. Net soos 
rykdom in geloof fokus op God en rykdom in die wêreld op die mens fokus.

P
 
 
 
aulus het al verskeie kere in sy brief aan Timoteus die dwaalleraars 
aangespreek (1:3-11 en 4:1-5). In hierdie gedeelte lees ons 

weer daarvan. Soortgelyk aan die vorige gedeeltes sien ons dat sommige 
dwaalleraars in die kerk baie gehou het van stry en baklei met mense (6:4-5). 
Hierdie mense het dikwels gedink dat geloof, godsdiens of die kerk daar is om 
hulle ryk te maak.

Paulus waarsku in hierdie laaste hoofstuk oor geldgierigheid. Hoe, en wat 
ons met ons geld doen, is belangrik. Dit het ’n diep impak op ons geloof (1 
Timoteus 6:9). Ons moet goeie beleggings in die regte plekke maak (1 Timoteus 
6:17 en 19 en Matteus 6:20).

LEES 1 TIMOTEUS 6:2b EN 17-19

11

7  Lees vers 9 en 10. Waarteen moet ons waak as ons rykdom het?

8  Wat moet ons houding teenoor rykdom wees? (vers 8 en 17)

9  �Vers 7 herinner dat ons met niks van ons besittings die lewe verlaat nie. Wat kan 
rykdom ons dan help? Lees vers 18 en 19. 

GELD IS NIE BOOS NIE, MAAR GELDGIERIGHEID IS
Vroeër het Paulus ’n soortgelyke vergelyking gemaak met liggaamlike 
oefening. Oefening is goed vir hierdie lewe, maar geloofsgroei is beter, want dit 
strek tot in die volgende lewe (4:6-9). Nou sê Paulus dieselfde oor geld. Geld is 
nie boos nie, om ryk te wees is nie sonde nie, maar geldgierigheid is ’n wortel 
van allerlei kwaad, en deur geld na te jaag, het sommige mense van die geloof 
afgedwaal (6:10). As ons baie materiële rykdom het, moet dit lei tot geestelike 
rykdom deurdat ons vrygewig en mededeelsaam is (6:18). Die begeerte om 
baie ryk te wees en baie geld en besittings te hê is baie gevaarlik, en ’n strik 
waaruit ’n mens moeilik klim!

5  Hoekom sê Paulus is geldgierigheid ‘n wortel van allerlei kwaad? (vers 10)

6  Is dit sonde om ryk te wees of baie te hê? Lees vers 17 en 18. 

TEVREDENHEID: Ons weet dalk wat die woord beteken, maar 
die konsep daarvan is belangrik. Christelike tevredenheid (of 
vergenoegdheid) sê Paulus is om kos en klere te hê. Paulus praat in 
Filippense 4 ook oor tevredenheid. Ons leer uit hierdie gedeeltes dat 
Paulus se tevredenheid in sy geloof gewortel is. Dit is ’n geloof wat 
sy eie vermoë ontken en totale vertroue op die almagtige God stel. 
Tevredenheid moet in God gesoek word, nie in wêreldse rykdom nie. 
Die Here Jesus leer dieselfde in Matteus 6:25-34.

4  �As Paulus sê ons moet tevrede wees met wat ons het, hoekom verkondig mense 
dan dat ons deur geloof ryk sal word? (vers 6)

3  Wat moet die kerk met die geld maak wat oorbly (Efesiërs 4:28)?

Die kerk moet nooit ’n plek wees waar ons wins najaag nie. Geloof moet nooit 
iets wees wat ons ryk maak nie. In die vroegste jare van die kerk sien ons 
hoe gelowiges mededeelsaam was en na mekaar omgesien het (Handelinge 
2). In ’n ware Christelike gemeenskap sal ons na dieselfde streef; om ons 
medegelowiges te help en God met ons geld te verheerlik.

13  ���Wie is ryker: ’n goddelose miljoenêr of ’n arm gelowige? Verduidelik jou  
antwoord. 

HOOGHARTIGHEID: Dit beteken om jouself hoër te ag en op ander 
neer te kyk. Rykdom moet eerder tot nederigheid, vrygewigheid en 
mededeelsaamheid lei.

10  Dink jy dis reg as die dominee of pastoor die rykste mens in die kerk is?

11  Hoe kan jy daarna streef om meer tevrede te wees met wat jy het?

12  Wat jy sal vir iemand sê wat baie spog oor wat hy het? Lees vers 17. 

ONTHOU ONS OPDRAG OM GOEIE RENTMEESTERS TE WEES
Alles wat ons op die aarde het is net geleen. As rentmeester weet jy dit is nie 
joune nie, jy pas dit net op vir die regte Eienaar. Ons ontvang dit van die Here 
om vir ’n tydjie daarmee te woeker, inteendeel, God gee ons alles ryklik om te 
geniet (vers 17). Ons moet goeie rentmeesters wees van wat ons het, dit sluit 
in ons tyd, geld, gawes, ensovoorts. Paulus herinner ook vir Timoteus hieraan: 
“Timoteus, bewaar wat aan jou toevertrou is” (1 Timoteus 6:20). 

WEES TEVREDE MET WAT JY HET EN VERTROU OP GOD
Ons moet eerder tevrede wees met wat ons het, want ons kom met niks in die 
lewe in nie, en kan niks na die volgende lewe saamneem nie (1 Timoteus 6:7). 
As ons die basiese het is dit genoeg! Dit gaan nie net oor tevredenheid met min 
nie, maar oor vertroue in God. Ryk mense kan maklik op hulle geld staat maak, 
maar ons moet op God staat maak. Hy gee vir ons alles wat ons nodig het  
(1 Timoteus 6:17). Ware rykdom lê in die geloof in Jesus Christus (2 Korintiërs 
4:7-15; Efesiërs 3:8-9). 

?

Die geld wat ons op ’n Sondag in die erediens gee is spesifiek vir die diakens 
se dienswerk. Dit is ons kollekte of liefdegawe. Maar dít wat ons maandeliks of 
jaarliks aan die gemeente betaal, word ons dankoffer genoem. Van die geld 
wat ons vir ons plaaslike gemeente gee gaan aan die GKSA. 

My geld aan die kerk

WAT IS ’N DANKOFFER EN WAARVOOR WORD DIT GEBRUIK? 
Die term dankoffer word gebruik om na jou maandelikse of jaarlikse bydrae te 
verwys. Die woord dankoffer beskryf die gesindheid waarmee ons moet gee. 

Jou dankoffer word deur die kerkraad aangewend. Dit word onder andere 
gebruik vir die predikant se traktement, om die gemeente se personeel se 
salarisse te betaal (honoraria), asook vir die instandhouding en versekering 
van alle geboue (kerkgebou, kerksaal en die pastorie), en vir ramings van die 
Gereformeerde Kerke van Suid-Afrika. Lees meer oor die dankoffer en die 
predikant se traktement in Bybelstudie 10. 

Sommige gemeentes maak van ’n sogenaamde beloftestelsel gebruik, 
waar die lidmaat ’n sekere geldelike bydrae aan die kerkraad belowe wat hulle 
beoog om gedurende die jaar te betaal.

RAMINGS: Wanneer ’n klassis, streeksinode of die algemene sinode ’n besluit 
neem het die besluit gewoonlik finansiële implikasies. Kerke kom ooreen om 
saam hierdie finansiële las te dra. Dié beraamde bedrae word ramings genoem. 
Ramings is kerke se verantwoordelikheid om klassisse, streeksinodes en 
algemene sinodes se besluite uit te voer. Die woord ramings is die eerste keer 
by ’n sinode in 1885 gebruik. 

KOLLEKTES: Deur die jaar is daar verpligte kollektes wat by elke kerk ingesamel 
word en aan die Administratiewe Buro van die GKSA oorbetaal word. Hierdie 
kollektes gaan byvoorbeeld vir Bybelverspreiding en die kerklike tydskrifte. 
Die sinode bepaal hoeveel Sondae se kollektegeld vir watter doel gaan. Daar 
is ook vrywillige kollektes, byvoorbeeld die Teologiese Skool se publikasies en 
biblioteek. Ander kollektes wat vir die diakonie gaan word self deur die kerk 
aangewend. Elke Sondag behoort jou kerk af te kondig waarvoor die geld gaan.  

Geld wat van die kerk na die GKSA gaan

MINSAAMHEID: Dit beteken om vriendelik of aangenaam te wees. 
Die woord beteken letterlik om sagmoedig te wees, veral wanneer 
ons met kritiek of teenstand te doen het. Paulus sê eintlik vir 
Timoteus dat hy geduldig en vriendelik moet wees teenoor die 
dwaalleraars en hulle met sagmoedigheid hanteer, soos Jesus met sy 
teenstaanders gedoen het (Hebreërs 12:1-3; 1 Petrus 2:22-25)

1  �Lees 1 Timoteus 6:11. Na watter slegte dinge verwys Paulus? Hoekom gee Paulus 
vir Timoteus die opdrag om daarvan te vlug?

2  �Wat is die goeie dinge waarna Timoteus moet streef? (vers 11)

N
 
 
 
adat Paulus die dwaalleraars aanspreek wat die ongesonde 
leer verkondig, wil hy vir Timoteus leer hoe om te lewe in die 

gesonde leer. Hy begin deur Timoteus terug te wys op sy geloofspad, soos 
hy vroeër gedoen het (1 Timoteus 1:18 en 4:14). Timoteus moet vlug van 
geldgierigheid en onnodige bakleiery, die goeie dinge najaag, en by die goeie 
belydenis aangaande Jesus Christus hou. Ons kan baie leer uit hierdie opdrag 
vir Timoteus en baie van die aanmoediging op ons eie lewens toepas. 

DIE GELOOF WORD MET ’N WEDLOOP VERGELYK
Paulus is lief daarvoor om die geloof met ’n wedloop te vergelyk (kyk na 1 
Timoteus 6:12; 2 Timoteus 4:7 en Filippense 3:14). Dit is ‘n goeie beeld omdat 
ons altyd in die geloof moet bly hardloop. Paulus sê ook dat ons deur te 
volhard in ons geloof die ewige lewe as prys sal behaal. Ons kan nie die ewige 
lewe kry sonder geloofsvolharding nie. Volharding is iets wat God ons deur sy 
Gees gee, maar dis ook iets wat ons daagliks moet doen!

?

LEES 1 TIMOTEUS 6:11-16

Die wedloop van die geloof

7  Wie is Pontius Pilatus en wat het hy aan Jesus gedoen (Matteus 27; Johannes18)?

8  Lees vers 15. Watter troos vind jy daarin dat God koning is en alles beheer?

9  Wanneer gaan Jesus volgens vers 15 terugkom?

10  Hoe moet jy lewe om gereed te wees vir Jesus se koms? Is dit hoe jy lewe?

AANMOEDIGING OM TE VOLHARD
Die taalgebruik in hierdie verse maak dit baie duidelik dat als wat hier staan vir 
altyd geldig is. Om weg te vlug (6:11), streef (6:11), al jou kragte in te span om 
die prys te behaal (6:12) en opdrag stiptelik en onberispelik uit te voer (6:14), is 
iets wat elke sekonde van elke gelowige se lewe gedoen moet word. Dit is nie 
opdragte wat ooit ophou nie, maar altyd geldend is.

6  Wat is al die werkwoorde wat Paulus in hierdie verse gebruik om ons aan te spoor?

OPDRAG IN DIE NAAM VAN GOD: Paulus gee vir Timoteus ’n opdrag in 
die naam van God (1 Timoteus 6:13). Hierdie is ’n baie ernstige 
aansporing, en omdat die opdrag en waarhede agter sy aansporing 
tydloos is, behoort ons mooi daarna te luister.

3  Hoe kan ek al my kragte inspan en in die geloof volhard? Lees vers 11 en 12. 

4  �Hoe kan jy die deugdes van vers 11 in jou lewe begin toepas? 

5  Lees vers 12. Dink jy dit is belangrik om jou belydenis-belofte na te kom?

LYS VAN GOEIE DEUGDES
Ons kry baie kere ’n lys van goeie deugdes en eienskappe wat gelowiges na 
kan streef. ’n Lys van goeie praktiese gewoontes of dade wat ons direk in ons 
lewe kan toepas. Ons word aangemoedig om in die wedloop van die geloof al 
ons kragte in te span. Ons kan meer opreg probeer lewe, meer toegewy aan 
God, strewe na dieper geloof, meer liefde, volharding en vriendelikheid.

Geloofsvolharding is baie belangrik. Ons is egter nie alleen in die wedloop nie, 
en het baie mense wat ons kan help, en baie mense wat al die wedloop afgelê 
het, na wie ons kan luister. Dit is belangrik om doelbewus te lewe, en nie net in 
die stroom van die lewe af te vloei nie. Ons moet hardloop, sodat ons die prys 
van die ewige lewe kan behaal!

13  �Het jy al God geloof in gebed soos Paulus doen in die doksologie? Wat sal jy in 
jou lofprysing sê?

LOFPRYSING: Paulus is baie lief daarvoor om God te loof en prys 
in hierdie brief. In 1 Timoteus 1:12-17 sien ons ’n soortgelyke 
lofprysing. ‘n Mooi woord daarvoor is doksologie. Verse 15 en 16 
bevat hoofsaaklik die doksologie, en dit prys die grootheid, mag en 
koningskap van God!

11  Wat leer jy vanuit die lofprysing in vers 15 en 16 oor God?

12  Is daar ‘n ooreenkoms tussen 1 Timoteus 1:12-17 en 6:15-16?

’N BELYDENIS VAN DIE VROEË KERK
Sommige kenners meen dat vers 13 tot 15 moontlik woorde is wat die vroeë 
kerk bely het of dalk gesing het. In ons belydenisse vandag (byvoorbeeld die  
12 Artikels of geloofsbelydenis van Nicea) kan ons van hierdie elemente ook 
sien. Ons sien ook hoe Jesus Christus se wederkoms altyd in verband gebring 
word met Christelike volharding (1 TImoteus 6:15).

DIE WEDERKOMS AS AANSPORING
Die Here spoor ons baie keer aan om te volhard in die geloof. Baie kere 
wanneer dit in die Bybel gesê word, dan word die beloftes van Jesus se 
wederkoms daaraan gekoppel, soos in vers 15. Die vermaning is baie goed, 
omdat Jesus enige tyd kan terugkom, daarom moet ons altyd gereed wees en 
altyd volhard in die goeie wedloop!

	 in woord en gedrag, 
		  in liefde, 
			   geloof 
   			     en reinheid.

1 TIMOTEUS 4:12-13

Niemand mag op jou neersien 
omdat jy jonk is nie, 

maar wees jy 
vir die gelowiges 

’n voorbeeld 


